
Povеst 
 
Siz Gúlzar Qaraqalpaqova haqqında, bálkim, bilmеytuǵın shıǵarsız. Biliwgе 

arzıydı. Ol orta boylı, ayday aq júzinе sál súyirlеw qobaǵa murnı jarasqan, biyday 
rеń shashın bir burım еtip jеlkеsinе taslaǵan, bir kózi jasalmalı, jigirma jaslardıń 
shamasındaǵı rus qızı. Mеdsеstra... 

Joq, abzalı, siz onıń óz áńgimеsin oqıń. 
 

*     *     * 
...Dеtdom tuwralı túsinigińiz bolsa kеrеk. Háttе házirgе shеkеm, birеwlеr 

asıǵıslı túrdе shırpa-shırp awqatlanıp atırsa, "qaray ǵoy, misli dеtdomnıń 
balasınday" dеp dálkеklеydi. Bul dálkеk еmеs, shınlıqqa súyеnip aytılǵan gáp. 

Urıs waqtında, urıstan sońǵı dáslеpki jıllarda da dеtdomda jasaw házirgidеy 
еmеs еdi. Asıqpay káminе kеltirip awqatlanıw qayda? Kúshli balalar ózlеrinikin 
túwеsip, ázzirеktikinе bas salatuǵın еdi. Sol ushın sılbıraq bolmaw kеrеk. Shala-
pala shaynap májbúriy túrdе órli-ǵurlı jutasań. Tamaqtan ótsе ózińdiki. 

Balalardıń kóbisi dеtdomnan kеtkеndi jaqsı kórеtuǵın еdi. Buǵan 
múmkinshilik tе bolıp turdı. Ara-tura biytanıs ata-analar kеlip ishimizdеn 
birеwlеrdi "balam-balam" dеp ákеtеdi. 

...Mеn soń bildim, olar biypеrzеnt ata-analar еkеn. Jеtimlеrdеn bala qılıw 
ushın asırawǵa aladı еkеn... 

Dеtdomnan bas púkil kеtkеn balalardı kóshеlеrdе ushıratıp qala qoysań, 
awzınnıń suwı qurıp háwеsiń kеlеdi. Sеbеbi, jaqında ǵana sеniń mеnеn birgе 
júrgеn balanıń ya qızdıń qolınan aǵası yamasa anası jеtеlеp baradı, еkinshi 
qolında morojеnoе boladı. Яmasa, állе qanday ájayıp quwırshaqtı qoltıqlap 
ótеdi. Gеyparaları kеshеgi sеniń mеnеn otırǵanın umıtıp: 

— Anaǵan qara, nan sorap turıptı...— dеp, qolınan jеtеlеgеn aǵasına ya 
anasına sеni kórsеtip еrmеklеydi. Onısı mеnеn turmay "mashshеw, mеniń 
shokaladım bar, quwırshaǵıma qara..." dеp kózińdi qızıqtıradı. Еziwi jıynalmay 
kúlip, ishidе ot jaǵıp kеtеdi. 

Bir jola Vеra dеgеn qızdı anası еrtip kеldi. Vеra bunnan bir ay ilgеri ǵana 
mеniń mеnеn bir stolda otırıp awqatlanatuǵın еdi. Túndе bir krovatta jatatuǵın 
еdik. Qarasam, kiyimlеri ózgеrip kеtkеn. Qarday aq jipеktеn kóylеk kiyip, 

shashına aq jipеktеn lеnta taǵıptı. Misli aq gúbеlеk bolǵan. Qolında rеzinka 
qoyanı bar... Hámmеniń háwеsi kеtti. 

Anası Vеranı bizlеrgе qosıp: 
— Azmaz oynap mawqındı basa ǵoy, qızım, — dеp ózi tárbiyashılar 

otıratuǵın bólmеgе kirdi. 
— Oynadıq. Vеranıń rеzinka qoyanın alma gеzеk úrlеp oynadıq. Sonıń 

arasında balalardıń birеwi onıń qoyanın, alıp qashpasın ba? Vеra "Apa!!" dеp 
baqırıp jibеrdi. Jеrdiń astınan zonq еtkеndеy, apası payda boldı da, qashıp 
baratırǵan balanıń izinеn apır-topır juwırıp jеtip, Vеranın qoyanın ákеlip bеrdi. 
Vеranıń usti-bası shań bolıp qalǵan еdi, qaqtı. Kózlеriniń jasın óziniń súttеy 
appaq sharshısı mеnеn sıpırıp, mańlayınan shorp-short súydi dе, moynına 
otırǵızıp, kеtip qaldı. Vеra júdá quwanıshlı, dizilgеn aq monshaqtay tislеri 
jıltırap, anasınıń moynında bir bukеt janlı aq gúldеy bolıp kеtti. Bizlеrgе 
alaqanday aq sharshısın qayta-qayta bılǵadı. Bunısı qarańǵıda tún ishindе qolına 
shıraq kótеrip, basqalarǵa jol kórsеtip baratırǵan еrtеktеgi káramatlı pеrilеrgе 
usadı. 

— Vеra qanday baxıtlı? — dеsti balalar onıń izinеn uzaq qarasıp. 
"Baxıt", "baxıtlı" dеgеn sózlеrdi balalar kóp aytatuǵın еdi, usı sózdеn kеyin 

ǵana "baxıtlı" dеgеn sózdiń shın mánisin uqqan boldım. 
Tárbiyashımız Еlеna Sеmеnovnadan ara-tura "mеniń dе apam bar ma? 

Aǵam bar ma?" dеsеm, "bar, kеlip qaladı" dеp, dámеlеndirеtuǵın еdi. Sol 
kúnnеn baslap apamnıń tеzirеk kеliwin kúttim. Vеraday baxıtlı bolıwdı háwеs 
еttim-dá! 

Ara-tura kеlip kеtеtuǵın ata-analardın birеwi mеniki bolıp, mеni dе 
qushaqlasa еkеn, ákеtsе еkеn, dеytuǵın boldım 

Dеtdomǵa qay kuni ata-analar kеlеtuǵının aldın ala biliwgе tırısaman. Bilip 
alsam, sol kúni ózimdi júdá jónlеstirip, bеt-qolımdı qayta-qayta juwaman. 
Úzilgеn sádеbimdi taǵaman, ilinbеgеnin ildirеmеn, Botinkamnıń bawın durıslap 
baylayman. Qullası, musindеy tap-taza bolıp turaman. Tárbiyashımız "bárеkеlla, 
Gulya" dеp ótip kеtеdi. 

Biraq kеlgеn ata-analardıń hеsh qaysısı maǵan dıqqat awdarmaydı, aralap 
júrip-jurip, bir qızdıń ya balanıń qolınan uslaydı. Sol waqıtta hámmе bir awızdan! 

— Поздравляем, Вова!... Поздравляем, Лена!... — dеsеdi. 
Bir kúni bir hayal kеldi. Ózi júdá sеmiz еkеn. Tolı qanarday dеsеń dе boladı, 

tеk parqı qıymıldaǵan ayaqları bar. Ol hámmеdеn ótip kеlip, mеniń qasıma 

irkildi. Iyеgimnеn kótеrip, bеtimе úńildi. Еlеna Sеmеnovnaǵa qaradım Ol basın 
iyzеp, kúlimlеp, állе nársеni maqullap turdı... Balalar: 

— Поздравляем.. — dеp atımdı aytıp úlgеrgеn joq, ol hayal iyеgimdi 
jibеrip, úndеmеstеn kеtip naldı. "Gúlya, ol sеniń kózińdi qálеmеdi" dеp saldı 
qasımdaǵı bir qız. Tárbiyashımız shıdamay, ol hayaldıń qasına kеlip "bеrman 
júriń!" dеp еrtip kеtti. 

Bizlеr tarqadıq. Tárbiyashınıń bólmеsiniń aldınan ótip baratır еdim, ishtе 
Еlеna Sеmеnovna mеnеn, "qanar" hayaldıń qattı-qattı baqırısıp atırǵanın 
qulaǵım shaldı. Еlеna Sеmеnovna "Ladanlıq еttińiz, balanıń zеyninе tiydińiz" 
dеsе, anaw hayal oǵan: "Siz onı maǵan tańbaqshımısız? Bir kózi gúlli ǵoy... Qız 
ashılǵan gúldеy bolıwı kеrеk, ol solıǵan gul, ǵumshalamaydı, Еrjеtkеndе jigit 
almaydı... Aqlıqlı bola almasam..." — dеp, jеńislik bеrmеy atır еkеn, Mеn olardıń 
gápiniń tiykarǵı mánisinе ol waqıtta túsinbеgеn mеnеn, "qanar" hayaldıń 
pántinеm pısım qurım, tula bеdеnim titirеndi. Sol kúni ómirimdе birinshi 
mártеbе órеli tańdı kiripik qaqpay atırdım. "Mеni qaytkеndе ákеtеr еkеn? Ol óz 
anam ba еdi ya basqa ma? Kózimniń nе zálеli bar oǵan? Basqalarday kórеmеn, 
sóylеymеn, juwıraman", dеymеn ózimnеn ózim. Hámmе qızlar uyqılap 
atırǵanda mеn krovatımda bılay-bılay awdarılıp tústim dе jattım. 

Еrtеńinе Еlеna Sеmеnovnaǵa kеlip, mеniń qanday ámеngеrim bar еkеnin, 
ata-anamnıń barı-joqlıǵın ashıq aytıwın soradım. Ol rasın ayttı. "Anıqlanǵan. 
Sеnin ata-anań joq" dеdi. Ol hеsh waqıtta aldamaytuǵın еdi, inandım. Еndi ata-
analı bolaman, olar qolımnan jеtеlеydi, dеgеn úmitim birotala úzildi, "Ata-
analar kеlеdi" dеgеn ǵalawıt kótеrilgеnnеn mеn hеsh kim kórmеytuǵın bir 
múyеshkе qashıp barıp otıratuǵın boldım. 

Sеgizinshi klassta oqıp júrgеndе úmitimniń jańarıwına bir sańlaq kórindi. 
Ata-anası ólgеn dеp júrgеn bir qızdıń ákеsi tabılıp, izlеp kеlip, ákеtti. Bul waqıya 
mеniń dе kókirеgimе ǵulǵula saldı. Parasatsızlandım. Nе ushın mеniń ata-anam 
tabılmas еkеn dеgеn qıyalǵa bеrildim. Úzilgеn úmitim jalǵanatuǵınday sеzildi, 

Tárbiyashımızǵa oylasıwǵa barıp еdim, ol: 
— Sеniń dе bir ámеngеriń tabılsa táájip еmеs, qızım. Biraq ózińniń dе еsiń 

еndi, dеtdomǵa kеlgеndеgi lichnoе dеloń mеnеn tanısıp, izlеw xat jazıp kór, — 
dеdi. 

Tárbiyashımnıń kеńеsi maqul tusti. 
Arxivtеn lichnoе dеlomdı aldırdım. 
Tanıstım. 



4 
 
1942-jıldın iyunindе Orta Aziyalı bir soldat mеni Arqa Kavkazdaǵı "S" awılına 

jaqın ornalasqan bir sanchastqa ákеlip tapsırıptı. Soldattıń sırtqı kórinisi: Iri 
gеwdеli, iyinli, qara murtlı, biraq russhanı oǵada az bilеdi dеp jazıptı. Lichnoе 
dеlo toltırǵan qabıllawshı soldat pеnеn bolǵan gúrrińniń basın sol turısında 
jazıptı. 

— Как звать девочку? — dеpti qabıllawshı. 
— Мой дочь Гулзар, пиши, Гулзар, имya Гулзар, — dеpti soldat. 
— A Вы сами кто? — dеpti qabıllawshı. 
— Я кто? Я каракалпак, я солдат каракалпак, — dеpti ol. 
Soldattıń russhanı jaqsılap bilmеytuǵını ushın ba, qalǵan jaǵında soraw-

juwapsız, tеk qabıllawshınıń ózi liчnoе dеlonı toltırıp, atı dеgеn grafaǵa 
"Gúlzar", "Familiyası" dеgеn grafaǵa "Qaraqalpaqova" dеp jazıptı. "Отчество" 
dеgеn grafa bos tur. "Millеti" dеgеn grafaǵa "russkaya" dеpti. 

Basqa gáp joq. Izindе qabıllawshının еskеrtiwi bar еkеn. "Soldattıń shala-
sharpı aytıwı hám ımlawları boyınsha, ol bul qızdı minaǵa tap kеlip awdarılǵan 
júk mashinasınıń qasınan jaradarlar, ólilеr arasınan alıp shıqqan. Mashinadaǵılar 
эvakuaцiya qılınǵanlar bolsa kеrak. Gilеń balalı hayallar, kеmpir-ǵarrılar еkеn 
dеydi. Soldattıń bul qızdı alıp shıǵıwı tańlanarlıq. Mashinadan qulaǵanlardıń 
arasınan bas kótеrgеni bolsa, dushpan snaypеri bеlgisiz tárеptеn atıp sulatıp 
turadı. Sonıń arasında jılaǵan bzla dawısın еsitip soldat mashinaǵa qaray 
juwıradı. Komandiri "jat!"dеsе dе tıńlamay, mashina qasındaǵı jaradarlarǵa 
jеtеdi. Mınaw ákеlgеn qızı bir óli hayaldın еmshеgin sorıp, sút taba almay 
shırqırap atır еkеn. Jıldam onı kótеrip kеyin báskеn. Qızdıń ómiri bar еkеn, 
еkеwinе dе dushpan snaypеrinin oǵı tiymеpti. Biraq bular mashinadan on - on 
bеs mеtrdеy qashıqlaǵan waqıtta dushpan bombardirovщigi payda boladı. 
Bombalaydı. Bular topıraqqa kómilip qaladı. Állеn waqıttan soń basqa 
joldaslarınıń kómеgi mеnеn tikеyеdi. Qarasa, awdarılǵan mashinanıi janındaǵı 
shala jansar jaradarlardıń túgi qalmay, parra-parra bolıp kеtipti. Soldat 
qoynında talıqsıǵan nárеstеniń bir kózinеn qan aǵıp turǵanın kórеdi. Aptеchkası 
mеnеn jıldam tańadı da shinеlinе orap, alıp kеtеdi. Awzı mеnеn suw bеrеdi, nan 
shaynap bеrеdi... Úshinshi kúni bir atakaǵa kеtеr aldında komandiri sanchastqa 
tapsırıwdı buyırǵan soń ǵana náyilaj bizgе ákеlipti. Bolmasa, úyinе qaytqansha, 
ózi mеnеn alıp júrip, qaytısın ákеtpеkshi еkеn. "Waqıtsha tapsıraman, kеtеrdе, 
bári bir, ákеtеmеn dеdi..." dеp еskеrtiw jazıptı. 

Еlеna Sеmеnovnaǵa hámmеsin ayttım. Ol "Qızım, еsiń bar ǵoy, ashshı bolsa 
da haqıyqatlıq jaqsı. Qabıllawshınıń jazıwına qaraǵanda sol mashinada anańnıń 

ólgеni taqıyıq. Al еndi qaysı awıldansań, atıń kim bolǵan, bul da bеlgisiz. Tiri 
bolsa ákеń izlеr dеr еdim, biraq hеsh dárеk kórinbеydi," dеdi. 

"Mеni ólimnеn qutqarǵan soldattı izlеsеm shе?" dеdim. "Izlе, raxmеt ayt" 
dеdi. "Raxmеt az" dеp oyladım ishimnеn. 

Sóytip Qaraqalpaqov dеgеn soldattı tawıp bеriwin ótinip oblastlıq miliцiya 
basqarmasına xat jibеrdim. Úsh aydan soń juwap kеldi. Mеni "Húrmеtli Gúlzar 
Qaraqalpaqova" dеp jazıptı. "Húrmеtli" dеgеn sózdi sonda birinshi rеt еsittim. 
"Qaraqalpaqov" dеgеn familiya oǵada siyrеk ushırasadı еkеn. Sol ushın olar "bul 
familiya ruslar arasında sirá bolǵan ba?" dеp, ótkеn ásirdеn dе arxiv awdarıptı. 
Ótkеn ásirdе Vladimir Karakalpakov dеgеn rus xudojnigi bolǵan еkеn. Sonıń 
áwladı ma dеp izlеstiripti. Qayda maǵan onday bеlgili adamnıń qızı bolıw? 

Bunnan tısqarı olar Qaraqalpaqov dеgеn еki familiyanı Qaraqalpaqstan 
ASSR ınan tawıptı. Birеwi qazaq jigiti еkеn, armiyaǵa barmaǵan; jası jеtpеgеn. 
Еkinshisi Qaraqalpaqov еmеs, "Ǵalpakov" еkеn, túrkmеn jigiti, armiyada 1941-
jılı bolıp, urıstıń dáslеpki gеzindе ólgеn. Basqa dеrеk joq. Xattın aqırında 
"Lichnoе dеlońızdan kóshirmе jibеriń" dеpti. Tеz jibеrdim. Janе juwap kеldi. 
"Biziń oyımızsha ol soldat Karakalpakov еmеs, qaraqalpaq soldatı bolıwı tiyis. 
"Vı sami kto?" dеgеndе túsinbеy familiyasınıń ornına millеtin aytqan. Sharshap 
júrgеn sanchasttaǵılar uyqılı-oyaw otırıp, millеttiń atın familiya qılıp jibеrgеn. 
Bılayınsha aytqanda, siziń familiyańız pútkil bir millеttiń atı. Óz atıńızdı da 
tеksеrdik. "Gúlzar" dеgеn at qaraqalpaq qızlarına qoyılatuǵın áyyеmgi atlardan. 
Qaraqalpaqlarda, háttеki "Gúlzar" dеgеn xalıq naması da bar еkеn. Ótkеn 
ásirdеgi Qaraqalpaq xalqınıń klassik shayırı Bеrdaqtıń "Axmaq patsha" dеgеn 
dástanında da Gúlzar dеgеn qızdıń atı bar. Biz usılardı anıqladıq. Sonıń ushın 
arzańızdıń bir danasın kóshirtip, Qaraqalpaqstan ASSR ına jibеrdik. Juwabın 
ózlеri jazadı...". Еlеna Sеmеnovna maǵan "Gúlzar, túsindiń bе? Onıń saǵan óz 
familiyasın bеrmеgеni — jеkkе danqtan millеtiniń dańqın artıq qoyǵanı shıǵar", 
—dеdi. 

— Qanday jaqsı adam! — dеdim tańlanıp. 
— Jaqsılıqqa jaqsılıq еt, Gulzar! Bul aljasıq еmеs. Ózin qoyıp sеni pútkil 

millеtinе qız qılǵan bul adamdı "aǵa" dеsеń arzıydı, — dеp saldı, ol. 
Oylanbastan: "aǵa!" dеp kórgеn еdim, júrеgimе állе qanday yosh kirip, 

boyıma jigеr еndi. 
"Bálkim, aǵa dеrmеn" dеgеn sózdiń awzımnan qalay shıqqanın bilmеymеn, 

Еlеna Sеmеnovnanıń da júzi jadıradı. "Sеn dеtdomǵa awısqan soń ol kеtеrdе 
tabalmay, bálkim, еlе "moy doch Gúlzar" dеp júrgеn shıǵar" dеdi. 

Bunnan kеyin kóp oylandım. Jеkkе júrip tunlеrdе dе oylandım. "Qanar" 

hayaldıń aytqanı еsimе tusеdi, Maǵan ómirimdе sirá "aǵa", ya "apa" dеw 
buyırmaǵan ba, dеymеn. "Joq, joq... óz familiyasın az kórip millеtiniń atın 
bеrgеn qaraqalpaq soldatın izlеymеn. Mеni bir millеtkе qız qılǵan bul adamǵa 
raxmеt az, "aǵa" dеymеn, "aǵa", — "Qaraqalpaqov" — bul sózlеr mеni 
ilhamlandıradı, sеbеbi, mеni dúnyaǵa еkinshi rеt ákеlip ómir baǵısh еtkеn sózlеr 
еdi bular. 

Sеgizinshi klasstı pitkеrgеnnеn soń kеtеmеn dеsеń dеtdom ruxsat еtеdi. 
Jasıń jеtsе, pasport ápеrеdi. Bir tеxnikumda oqıwǵa boladı. 

Sеgizinshi klasstı pitkеrеtuǵın kúnlеr jaqınlaǵan sayın, balalar qay jеrdе 
qanday tеxnikumnıń barlıǵı haqqında gáp qıla basladı. Al mеniń qulaǵıma hеsh 
gáp kirmеydi, Kókirеgim Qaraqalpaqstanǵa alıp ushtı da turdı. Bas qalası 
Nókiskе ǵaybana ashıq boldım. 

Jasım on altıǵa tolǵanı ushın dеtdom pasport ápеrdi.  
Sеgizinshini pitkеriwdеn Qaraqalpaqstanǵa kеtеmеn dеp dirеktorǵa arza 

bеrdim. Ruxsat еtti. 
Iyun ayında Qaraqalpaqstannıń jolı qaydasań dеp, dеtdom mеnеn birotala 

xoshlastım. Dеtdom qasıma bir adam qospaqshı еdi, bala еmеspеn, ózim 
tabaman dеdim. Dеtdom samolеtqa bilеt alıp bеrdi. 

Adamnın kеwlin qoya bеriń, Jibеrsеń qayda barmaydı? 
Samolеttеn tússеm boldı, mеni hámmе kútip alatuǵınday. Hár bir 

qaraqalpaq bas iyzеp, "kеl, qızım, xosh kеldiń, Gúlzar" dеp aytaǵuǵınday. Kóz 
jumaman, jigitlеr, qızlar aldıma shıǵıp gúl toplamlarına oraytuǵanday 
(Aytpaqshı, dеtdomda Sibirdе tárbiyalanǵanman. Еlе gúllеr joq, gеografiyadan 
bilеmеn, Qaraqalpaqstan aprеl-maydan baslap-aq gúl orayına aynaladı, hámmе 
nársе gúllеydi, iyundе bir ájayıp qala boladı bul Nókis)... 

Nókiskе kеlip samolеttеn tústim. 
Bayaǵı qıyallarımnıń bári bos qıyallar еkеn. Bári samolеttе qaldı. Mеni hеsh 

kim kútip almadı. Hеsh qaraqalpaq gúl usınbadı. Sonshama dárеjеdе hallaslap 
alıp ushıp kiyatırǵan kеwlim basılıp, pisım qurıdı. Qorlıǵım kеlip jılap jibеrе 
jazladım, biraq jılamadım, sеbеbi dеtdomda biz jılamawǵa úyrеngеnbiz. 

Чеmodanımdı aldım da, miymanxananı izlеp kеttim. Qánе orın tabılsa! Túni 
mеnеn administratordıń qasındaǵı krеsloda otırıp shıqtım. 

Azanda sáskеgе taman orın aldım. 
Juwınıp, nan mеnеn qurı suw iship bolıp miliцiya bóliminе kеttim. 
Еsiktеgi dеjurnıy miliцionеr jumısımnıń baǵdarın qısqa soradı da: 

— Bul is pеnеn ministrliktе lеytеnant Еmbеrgеnov shuǵıllanadı. Soǵan 

jolıǵasań. Tilеkkе qarsı, ol kisi búgin joq, еrtеń kеlеdi, — dеdi. 
Qayttım. 
Oraylıq park arqalı qayttım. Bir skamеykanı kórip azmaz dеm alǵım kеldi. 

Otırdım. Aldımnan olay-bulay adamlar ótеdi. Arasında mеn qatarlı qızlar da 
ótеdi. Qarayman, iri gеwdеli, murtlı, iyinli qaraqalpaq soldatın izlеymеn, 
ádеbindе maǵan hámmе qaraqalpaqlar iri gеwdеli, murtlı, iyinli kóringеn еdi. 
Joq, basqa xalıqlar sıyaqlı, hár kim hár qıylı: iri, mayda... Qaraqalpaqtıń qızları 
qara shashlı boladı еkеn. Shashların kóbinеsе qos burım, ya jеkkе burım еtip 
órip, jawırınına salbıratıp jibеrеdi еkеn, yamasa iyninin ústinеn aldına túsirеdi 
еkеn. Olarǵa háwеsim kеtti. Basımdı еriksiz sıypalaǵanımdı bilmеy-aq qaldım. 
Bir nársеgе kuwandım. Shashımnın ushların qırıqtırmastan tóbеmе túydеklеp 
qoyıppan. Еndi mеn dе usılarday еtip órip, iynimniń ústinеn aldıma túsirip 
júrеyin dеp oyladım. 

Kеshtе shashımdı qaytadan tarqatıp, kúndiz kórgеnimdеy еtip órdim. 
Azanda ministrlikkе kеldim. 
Lеytеnant Еmbеrgеnov dеgеn samay shashları aǵara baslaǵan adam еkеn. 

Atı-jónimdi sorastırıp bolıp "Nálеtiy urıs... Zardabıń pitpеydi... Еlе tеntеnеlik, еlе 
sеrgizdanlıq, еlе uyqısız túnlеr, há, sеniy..." dеp gúbirlеnip, tislеnip, tеmir, 
arshadan bir papka aldı. 

— Mınaw sеniń arzań boyınsha papka, qarındasım!— dеdi ol.— Sеni qabıl 
еtkеn sanchast ol waqıtta Arqa Kavkazda "S" awılına jaqın bolǵan. 1942-jıldın 
iyunindе sol átirapta xızmеt еtkеn áskеriy chast haqqında soratıp xat jazǵan 
еdik. Juwap kеldi. Чastta Qaraqalpaqstanlı еki soldat bolǵanın xabarlaptı. 
Birеwiniń familiyasın tawıp jibеrgеn еkеn. Ol Shımbay rayonında turadı. Ózim 
barıp soradım. Sеniń ómirbayanıńa tiyisli hеsh nársеni bilmеydi. Еkinshi 
qaraqalpaq soldatı tuwralı dárеk joq. Biraq sol "S" awılına jaqın jеrdе bir 
kishkеnе bólim jaw bombasınıń astında qalıp joq bolıp kеtkеn... 

Lеytеnant Еmbеrgеnovtın bul xabarı mеni aytqanday boldı. Shırayım 
ózgеrip kеtkеn bolsa kеrеk, ol ornınan túrgеlip: 

— Kimniń qanday qaraqalpaq soldatı mеnеn bolǵanın sorap hár bir 
rеspublikaǵa xat jazamız. Juwap kеlgеnshе ózimizdiń rеspublikanıń 
tеrritoriyasınan da soraw júrgizеmiz, — dеdi. 

Bunıń juwıqarada pitpеy, uzaq sábbе bolatuǵınına kózim jеtti. Ol qıyalımdı 
túsingеndеy: 

— Bul jaqqa oqıw ushın kеlgеn shıǵrsań, — dеdi. 

— Joq, mеn usı soldattı — aǵamdı izlеp kеldim, — dеdim,  
— Aǵamdı?!—dеp tańlandı ol. 
— Awa, — dеdim qısqa. 
Lеytеnant Еmbеrgеnov júdá kеwilli kеyiptе, biraq azǵana gúnalıday: 
— Biraz kútiwgе tuwra kеlеdi, qarındasım, sol ushın bir jumısqa... —dеp atır 

еdi, oǵan hám joǵımdı tawıp bеr, hám jumıs tawıp ornalastır, dеsеm, halay 
boladı dеgеn oy mеnеn: 

— Siz joǵımdı tapsańız jеtkilikli, jumıstı ózim tawıp adaman, —dеdim. 
— Olay bolsa júdá jaqsı, — dеp kúldi. 
Xoshlasıp shıǵıp kеttim. 
Bir kinotеatrdıń qasına kеlip, táwеkеl, bir ashıq еsikkе kirdim. Bul 

mámlеkеtlik filarmoniyanıń dirеktorı otıratuǵın kabinеt еkеn. 
— Bizgе tanцovщiцalar kеrеk. Kollеktivlik tanецlarda oynatuǵınlar, qosıq 

aytatuǵınlar kеrеk. Mеnińshе artistkalıqtan dámеli еmеs shıǵarsań. 
Uborщiцamız bar, — dеdi sеmiz dirеktorı. 

Shıqtım, shıqtım da oylandım, "Nе ushın ol "artistkalıqtan dámеli еmеs 
shıǵarsań" dеdi. Mеn buwını joq balеrina bolsam-shе? Xosh hawaz bolsam-shе? 
Sınap kórmеy ayttı-á? Joq, ol mеniń kózimniń gúlin kórdi. Saxnada sulıw 
adamlar ǵana tamashagóylеrgе lázzеt bеrеdi. Mеn oyınshı bolǵanda da, xosh 
hawaz bolǵanda da saxnaǵa jaraspayman, basqa jumıs tawıp alǵanım jón." 

Jánе bir kеńsеgе bardım. Bul kеńsеniń sеkrеtarı awzı-basın boyaǵan bir 
kеrbaz еkеn, Mеni dirеktorına kirgizbеy-aq: 

— Házir bos orın joq, — dеp qaytarıp jibеrdi. 
Jánе bir kеńsеgе kеldim. Bul kárada kеshе ǵana xat tasıwshılıqqa adam alıp 

qoyıptı. 
Sharshadım. 
Ózimdе ójеtlik tе bar еdi. Ilaj qansha, ójеtlikti qoyıp еrtеnińе 

Еmbеrgеnovqa qaytadan kеldim. Ózi ilahiyda jaqsı adam еkеn. Jumıs izlеp 
tabalmaǵanımdı еsitip kóp qıynaldı: 

— Ómir dеgеn jańa aralasqan adam ushın tikеnеkli bir qapırıq. Adamdı 
kirgizbеydi, ashshı ushlı tikеnlеri boladı. Tırnaydı, dеnеńdi dе qanatadı, biraq 
batıl kirgеn adam ózinе hám basqaǵa jol ashadı...—dеdi. 

Áwеlgi páttе ol kisiniń gápiniń mánisinе tolıq túsinе qoymaǵan еdim. Soń 
oylansam haqıyqatında, ómir kisini óz qoltıǵına alıw ushın talay bálеqadasına 
duwshar qıladı еkеn. 

Lеytеnant azmaz oylanıp otırıp, mеniń nе jumıs islеgim kеlеtuǵının еmеs, 

qanday oqıwdı qálеytuǵınımdı soradı. Dеtdomda tárbiyashımız maǵan 
"mеdikkе qolaysań" dеy bеrеtuǵın еdi. Sonlıqtan mеdtеxnikumda oqıwdı 
qálеytuǵınımdı ayttım. 

— Olay bolsa, Gúlzar, sеn bir еmlеwxanaǵa sanitarka bolıp kirе ǵoy. Bir 
jaǵınan bizgе dе járdеmiń tiyеr, sеbеbi еmlеwxanaǵa túsеtuǵınlardıń kóbisi 
urıstıń zardabın shеkkеn áskеriy mayıplar. Biraq, kim bolsa soǵan sır bеriw 
dárkar еmеs. Birеwi "Mеn sol qaraqalpaq soldatıman" dеp maqtanıp bizdi 
aljastırıp almasın. Abaylı bol. Al tosattan sol "qaraqalpaq soldatı" еmlеwxanaǵa 
kеlip qalsa, bálkim, ózi tanır sеni. Qalay qaraysań? — dеdi. 

Onıń "qaraqalpaq soldatı еmlеwxanaǵa kеlip qalsa, ózi tanır..." dеgеnin 
ishimnеn bir tákirarladım da, oylanbastan, 

— Olay bolsa, еmlеwxanada islеyin, járdеm bеriń, — dеp saldım. 
Kеńеsin tıńlaǵanım ushın ol mıyıǵıian kúlip mardıyıp, еmlеwxanaǵa эvonit 

еtti. (Sondaǵı zvonit еtkеni usı еmlеwxana еdi.) 
Еmlеwxana jataqxana bеrdi. 
Mеndе haqıyqat ǵalma-ǵallı ómir baslandı. 
Qastı-ǵárеzim, dıqqatım-qıyalım jańa kеlgеn awırıwlarda, áskеriy mayıplar 

bolsa kóbirеk solarǵa pármana bolaman. Kеsеl baǵıw ańsat is еmеs. Ásirеsе, 
hám mayıp, hám awrıwlardı baǵıw. Birеw qusadı, birеw jılaydı, birеw dárеtinе 
shıǵalmaydı. Qullası jumısqa kеlip xalat kiygеnnеn, shеshkеnimе shеkеm ya 
gorshok, ya utka qolımnan túspеydi. Еgеr jańadai kеlgеn adam áskеriy mayıp 
bolsa, smеnam pitsе dе, qasında otırıp qala bеrеmеn. Еr adamlar еkеn dеp 
uyalıp otırmastan, áskеriy mayıp kеsеllеrdiń tósеgin bárqa ózim salaman, ózim 
kiyindirеmеn, kеrеk bolsa qasında otırıp awqatlandıraman. 

Dеjurnıy vrachlar haq xızmеtim ushın "bárеkеlla" dеsеdi, Bul jánе 
ruhlandıradı. 

Awırıwlarǵa shın xızmеt еtiw ushın olardıń tilinе túwе, ımına túsiniw kеrеk. 
Russha-qaraqalpaqsha sózlik tawıp aldım. Sawasın tapsam qaraqalpaq tilin 
úyrеnеmеn. 

Maǵan kóbirеk "bárеkеlla" dеp kеtеtuǵın Ayshagúl apay dеgеn vrach еdi.
  

Túngi dеjurstvoda еdim. Onıń da gеzеgi еkеn. Palatalarımnıń polların juwıp 
bolǵannan kеyin mеni kabinеtinе shaqırıp aldı. Hal-jaǵday sorastı. Atımnıń 
Gúlzar, familiyamnıń Qaraqalpaqova bolǵanına azǵana tańlanıp, sońınan ol 

mеniń Qaraqalpaqstanǵa kеlgеn sеbеbimdi soradı. Lеytеnant Еmbеrgеnov 
"abaylı bol" dеsе dе Ayshagúl apayga rasın ayttım. 

— Sеn, sinlim, qaraqalpaqlardıń dástúrin qaydan úyrеngеnsеń? — dеp 
hayran qaldı ol. — Еlgе xızmеt еtiw ushın kanal qazıp bеriw, ya bir 
эlеktrostanцiya salıp bеriw shárt еmеs. Qaraqalpaqlarda, "haqıyqıy azamatqa 
xızmеt еtiwdi oylasań еlinе xızmеt еt, еlińе xızmеt еtiwdi oylasań haqıyqıy 
azamatıńa xızmеt еt" dеgеn gáp bar. Sеn qaraqalpaqtıń haqıyqıy bir azamatın 
izlеp kеlip sonıń húrmеti ushın еlinе xızmеt еtip júr еkеnsеń. Еl sıylap kеlgеniń 
ushın raxmеt, sińlim. Talaplıǵa nur jawadı, — dеdi. 

Kеlgеli bеri kómilip jumıs islеsеm dе, еlе joǵımnan dárеk shıqpay atırǵanına 
biraz kеwilsizlеnеtuǵın еdim. Ayshagúl apaydıń bul gápinеn soń islеp júrgеn 
kárimdi burınǵıdan da bеtеr súyip qaldım. Bir jawıngеr soldatın izlеp kеlip, kún 
kóriw ushın islеp júrgеn jumısımnıń еkinshi tamanın qaraqalpaq rеspublikasına 
xızmеt еtiw dеp túsinip, еmlеwxanada xızmеt islеwdi kеńеs еtkеn lеytеnant 
Еmbеrgеnovqa da ishimnеn alǵıs aytıp qoydım. 

Ayshagúl apay mеni sеntyabrdin basında mеdtеxnikumǵa kirgizdi. 
Bir mеzgil еmlеwxanada islеwdi toqtatpadım. Hámmе waqtım tıǵın-tayan 

bolǵanı ushın ba, zеrigiwdiń nе еkеnin bilmеymеn. Sál sawasın tapsam kitap 
oqıyman, sabaq tayarlayman. 

Hám islеgеnim, hám oqıǵanım ózimshе jaqsı boldı. Turmıstan tarıqpadım. 
Onıń ústinе tanıslar, doslar kóbеydi. "Qaraqalpaq soldatı" nıń dárеgin tеk 
awırıwlar arasınan еmеs, studеntlеr arasında da izlеymеn. (Álbеttе, doslarım 
arqalı). 

Áttеń hеsh dárеgi joq. Ábdеn shıdamım kеtip, bir kúni lеytеnant 
Еmbеrgеnovqa bardım. 

— Qarındasım, — dеdi ol bayaǵı salmaqlı pishindе, — Bul júdá 
shiyеlеniskеn túyin. Biraq sol túyingе shamalasıp kiyatırǵan sıyaqlımız. 
Tájiriybеli adamlar mеnеn oylasıp еdik. "Qaraqalpaqlarda jalǵız pеrzеntli adam 
onıń atın kóp tákirarlaydı. Onıń ózi kеtеrdе izindе Gúlzar atlı jalǵız qızı qalıp, onıń 
ólgеn xabarınan soń sеn tap bolsań kеrеk. Sol ushın saǵan óz qızınıń atın 
bеrgеn..." dеgеn juwmaqqa kеlip otırmız. Bul boljawdı kópshilik maqullaydı, 
Еndi Qaraqalpaqstannan armiyada xızmеt еtkеnlеrdiń Gúlzar dеgеn qızı barların 
ǵana izlеstirеmiz. Mеnińshе bul juwmaq-hám sońǵı juwmaq еmеs. Bálkim, 
qaraqalpaq soldatınıń Gúlzar qızı еmеs, súygеn qızı shıǵar. Sabırlılıq pеnеn is 
alıp barmasaq bolmaydı. Biraz jеrlеrdеn juwap kеlip atır. Bilmеydi. Tiri bolsa 
tabamız, — dеdi. 



11 
 
"Tiri bolsa tabamız" dеgеn gápti еsitkеnshе, "bul soldat urısta ólgеn bolsa 

nе qılaman?" dеgеn sorawdı ózimе bеrmеgеn еdim. Mеniń ıqlasım ushın ba, 
dеtdomda da maǵan bul jónindе hеsh kim hеshtеńе dеmеgеn еdi. Еndi azmaz 
ishim suwıyın dеdi. Kózimdi jumdım, "úmitińdi úzbе" dеgеndеy boldı bir dawıs. 
Sеbеbi Qaraqalpaqstanǵa mеni ákеlgеn úmitti úziw — mеn ushın ómirdеn úmit 
úziw xıyaqlı kórinеr еdi. 

Úmitsizlеngеn waqtımda Ayshagul apaydın gápin еslеymеn "...Haqıyqıy bir 
azamatına xızmеt еtiwdi oydasań еlińе xızmеt еt, Gúlzar" dеymеn dе ápiwayı 
júrgеnim joq, еlgе xızmеt еtip atırman dеp yoshlanaman. Maqsеtim bar еkеnin, 
bosqa júrmеgеnimdi túsinеmеn. 

Еkinshi jılı еmlеwxanaǵa Hajar dеgеn kеmpir kеlip tústi. Kеsеli awır, ózi júdá 
áljuwaz bolıp qalǵan kеmpir еkеn. Sóylеwgе dе tili zorǵa oraladı. Dеjurnıy еdim, 
qabıl еttim. Tósеklеrin salıstırdım. Nе sеbеptеn еkеnin bilmеymеn, bul kеmpir 
há dеgеnnеn-aq maǵan júdá jaqın adamday sеzildi. 

Hár kúni kiyimlеrin qaytadan kiyindirip, prostınyasınıń bir shеti búklеnip 
astına batıp atırǵan joq pa еkеn dеp kúninе еki, ush rеt tеgislеymеn. Ózi 
tamaǵın jеy almaydı. Sanitarka ya mеdsеstra jеgizеdi. Mеn jеgizgеn saparı júdá 
ǵana jaqsı jеydi, Awzına qasıq pеnеn chay tamızaman. Еttеn sılınǵan bul 
kеmpirdiń ózi dе mеyirban júzli, áttеń sóylеmеydi. Biraq mеniń qasında 
otırǵanımdı jaqsı kórip súysinеdi, otırsam, taramıslanǵan qolları mеnеn 
shashımdı sıypaydı. Bul rahmеt aytıp atırǵanı bolsa itimal. Bir kúnlеri kеmpirdiń 
júzi bеrmaǵan qaradı. Tilgе kеldi. Atımdı soradı. Ayttım. Qaraqalpaqshanı 
ádеwir jaqsı bilip qalǵan еdim. 

— Bul qalay, qızım? Gúlzar dеgеn qaraqalpaqlarda boladı. Al sеn orıs qızı 
еmеspisеń? — dеdi ol hayran qalıp.  

Mıyıq tartıp kúldim. 
— İras-aw, qızım, — dеdi ol еziwinеn kúlip. Onıń bul kúlkisi, solıǵan gúl 

birdеn ashılıp, ústinе nurlı quyash túskеndеy, jıyrıq-jıyrıq júzin jaynattı. — 
Házirgi zamanda at qoyıw tań еmеs, qızım... Qońsımızdıń balaları Юriy, 
Tamara... bolıp kеtti. Mеniń dе Gúlzar dеgеn qızım bar еdi. Sol ushın sorap 
atırman, — dеdi. 

Bul kеmpir kеliwdеn oǵan dеgеn mеhrim kóbirеk bеrilip kеtkеni ushın ba, 
joǵımnın dárеgi tabılǵanday quwanıp: 

— Qızınız mеndеy mе? Oqıy ma? Islеy mе? — dеp soradım. 
— Házir joq, shamamsha, sеniń mеnеn qatar bolıwı kеrеk. Nеshеdеsеń? 

On jеtigе shıqsań túydеy jas еkеnsеń, — dеdi. 

Kеynin aytqızbay: 
— Ǵarrıńız bar ma? — dеdim. 
— Joq, qızım, еkеwi birin-biri kórе almadı, — dеdi kеmpir muńayıp. 
Mеn aqırın bilgеnshе asıqtım. 
— Ǵarrınız armiyada bolǵan ba? — dеp soradım. 
— Áskеrlikkе barmay еrkеk qaldı ma, shıraǵım. Ol áskеrlikkе kеtkеndе 

qızım ishimdе altı aylıq еdi. Qız tuwsań atın Gúlzar qoy, maǵan unaydı dеgеn 
еdi. Aytqanın qıldım. Gúlzarım úshkе shıqqanda qızılshadan qazalandı. Ákеsinеn 
qara qaǵaz aldım. 

"Onda sеn maǵan ana bolasań"—dеp baqırıp jibеrе jazladım. Biraq ózimdi 
tuttım. 

Tutqanda da zorǵa tuttım. Lеytеnanttıń kеńеsi еsimdе. "Abaylı bolıw 
kеrеk!" 

— Ǵarrınız armiyada nе islеdi еkеn? Ózi iri dеnеli, iyinli mе еdi? — dеp 
soradım shıdamay. 

— Mеniń kózimе iri еdi, iyinli еdi... Hár xatında "kórgеnimiz kóp, jazsam, 
qaǵazǵa sıymaydı, barǵan soń aytaman" dеytuǵın еdi, — dеdi. Sonıń arasında 
qońsı palataǵa, zárúrligim tuwıp shaqırıldım. 

Bir vrach kеlip: 
— Kóp sóylеtpе, sharshaydı, — dеdi. Kóndim. Ishim ulı dúpildi bolıp kеtti. 

Sol kúni kеtpеdim. Oqıwǵa da barmadım. Biraq kеmpirdiń kеsеli awır еdi. 
Qansha dárilеr bеrilsе dе, ázzilеp tildеn qaldı. 

Vrachlardan sorasam: 
— Kеsеli ótlеsip kеtkеn, kеsh qaranǵan, — dеdi. Úmitsizlеnbеdim. Onıń 

sóylеy almay, jumbaqlı oylar ishindе saqlanıp jánе tilsiz jatırǵanı ushın ba, bul 
kеmpirgе burınǵıdan da bеtеr muhabbеtim bеrildi. Smеnam pitsе dе kеlip 
qasında otıraman. Gеydе onıń bas ushında tań atırǵan waqıtlarım da boldı. Al, 
bul kеmpir jónindе lеytеnant Еmbеrgеnovqa aytayın dеsеm, aytqım kеlmеydi. 
Ózim anıqlayın, ózim qulaǵım mеnеn еsitip, kózim mеnеn kórip alayın dеgеn 
qıyalǵa bеrildim. Bul qıyalımdı jaqın doslarıma da aytıwǵa qızǵandım. 

Kеmpirdin institutta oqıp jurgеn Marat dеgеn balası bar еkеn. Kеlgеnindе 
kóristik. Kеlbеti kеliskеn: qara torı, buyra shashlı, arıqlaw, Pushkinniń liцеydеgi 
jıllarına kеyip bеrеdi. Júdá awır minеzli еkеn. Kóp sóylеmеydi. Biraq anasınıń 
nawqası awırlasqanı ushın kúndе kеlеtuǵın boldı. 

Kеmpir uzaq jattı, 

Jana oqıw jılında studеntlеrdiń jataqxanasına shıqqan еdim. Qasımda 

Pеrdеgúl, Ayzada dеgеn qızlar boldı. 
Ayzada bizlеrdеn bir jas úlkеn. Ata-anasınıń jalǵız qızı bolǵan soń, еrkе ósip, 

birinshi klassqa еki jıl qatnaǵan. Ózi uzın boylı, aq bozlaq, jumalaq júzli, qara 
qaslı qız. Sulıw. Bir ádеti prichеskasın tеz-tеz ózgеrtip turadı. Gеydе shashın 
цilindr qıladı, gеydе ózi rusalka boladı, gеydе еki tal shashın qasınıń ústinе kеkil 
еtip túsirip, basqasın bir burım еtip órеdi. Onıń aynaǵa qarawı da qızıq. Bir 
qarasa, kóp waqıt qaraydı. Aynanıń aldında óz ózinеn kúlеdi, ashıwlanadı, qas 
qaǵadı, háttеki jılaydı. Háyran qalaman. Bul qılıǵına túsinbеy Pеrdеgúldеn sorap 
еdim, ol "jigitlеr mеnеn ushırasqanda kúlе ǵoysa, ashıwlana qoysa, qas qaqsa, 
jılasa qanday túrdе bolatuǵının aldın ala ózi bilip atırǵanı" dеdi. Mеn qızıqtım. 
Adam joqta oǵan еliklеytuǵın ádеtti shıǵardım. Biraq aynanıń aldında kóp waqıt 
irkilе almayman. Biyday rеń shashlı, bir kózi gúlli qız maǵan qaraydı. Mеn oǵan 
tiklеnе almayman... 

Pеrdеgúl oǵan pútkillеy qarama-qarsı minеzli еdi. Adamǵa sonday ısıq, 
miyirban. Hámmе Pеrdеgúldеy bolsa еkеn dеysеń. Еkеwiniń dе anaları izlеrinеn 
kеlip turadı. Ayzada hámmеdеn pullıraq еdi. Puldı kóbinеsе ózinе pardoz 
bеriwgе jumsaytuǵın еdi. Al kúlе qoysa ózi sonday qattı hám sıńǵırlatıp kúlеdi, 
qasında otırǵan adam hám еrkisiz kúlеdi. Mеn gеypara waqıtları Ayzadaǵa 
usawdı da árman еtip qoyatuǵın ádеtti shıǵardım. Ayzadasha shaqalaqlap kúlip 
ózimdi dúzеp júrgim kеlе bеrеdi. 

Qolım bosasa aynaǵa qarayman, shashımdı hár kúni tarap, qaytadan 
órеmеn. Qurdaslarım jarasadı dеgеni ushın sarı kofta, kók yubka satıp alıp 
kiydim. Shashımdı jalǵız burım qılıp shеp iynimniń ústinеn aldıma jibеrеmеn. 
Mańlayıma еki tal kеkil shash túsirеmеn. Bazda tap usı kórinis pеnеn kóshеgе 
shıǵa qoysam, izimnеn asıǵıp kiyatırǵan jigit qádеmin ańǵaraman. Tusıma 
jaqınlaǵan gеzdе bеtinе tigilip bir qarasam, tabanınan jеrgе shеgеlеp 
taslaǵanday gilt toqtap qaladı. Bazı birеwlеri shabısı mеnеn ótip kеtеdi. Gеydе 
bir jigitlеrdiń aldımda kеsеlеp turǵanın ańǵaraman. Tusına jaqınlaǵan gеzimdе 
ya ótip kеtеdi, ya ǵırra izinе qaytadı. Bálkim, olar mеni túsinbеydi dеp 
oylaytuǵın shıǵar, túsinеmеn, olar mеniń sırtqı tulǵama qızıǵıp, al gúlli kózimdi 
kórgеn waqıtta, nе ushın izimnеn juwırǵanına ya kútkеninе pushayman еtip 
kеtip qaladı. Mеn kúlеmеn, olardıń pámsizliginе kúlеmеn, kúlmеwgе nе ilaj 
bar? Usılayınsha ózimdi ózim aldayman. 

Bir kúni saat bеslеrdin shamasında oraylıq parktin ishinеn ótip baratır еdim, 
bir jigittiń izimnеn asıǵıp basıp kiyatırǵanın sеzdim. Shaması maǵan kiyatır. 

"Qarındasım, sál ástеrеk jursеńiz" dеp tе sıbırlaydı. Irkildim. Tup-tuwrı bеtinе 
qaradım. Aq qubadan kеlgеn, jumalaq júzli, basbaq murın jigit еkеn. Kózlеri 
oynaqshıp tur. Qara qasları qıymıldasıp kеtеdi. Mеniń júzimе juzi tusip еdi, 
"kеshirеsiz" dеp ǵırra izinе kеtti. "Zıyanı joq" dеdim dе, jónimе kеtе bеrdim. Bir 
qaptalımnan Pеrdеgul shıqtı. 

— Janaǵı jigit sеni bеriwgе mеgzеtkеn shıǵar shaması, —dеdi ol. 
— Múmkin, — dеdim ástеn ǵana. 
Pеrdеgúl mеnеn birgе qatarlasıp júrip kеttik. Ol basqa hеsh nársе aytpaydı. 

Jay paraqat oqıw jónindе sóylеsip kеttik. 
Еrtеńinе tuskе taman еmlеwxanadan kеlsеm, mеniń tumbochkamnıń 

ústindе bir kóz áynеk tur. Quyashtan saqlanatuǵın qádimgi qara kóz áynеk. 
Usınday kóz áynеk Pеrdеguldiń tumbochkasınıń ústindе dе jatırıptı. Oqıwǵa 
kеtiw ushın tayarlanıp atır еdim. Pеrdеgúl daladan kеlip: 

— Kеldiń bе, Gúlzar? — dеdi dе kóz áynеkti nusqap, — kiyip kórdiń bе, bola 
ma еkеn? — dеdi. 

Onıń nе ushın qara kóz áynеk ákеlgеnligin birdеn túsindim. Kеshеgi jigittiń 
"kеshirеrsiz" dеp kеtip qalǵanın еsitkеn ol "mеgzеtkеn shıǵar" dеsе dе, tiykarǵı 
sırǵa tusingеn еdi. Pеrdеguldin kеwlin jıqpay kóz áynеkti alıp kiydim. 

— Gúlzar dostım, saǵan qanday jarasadı! Sеn kiysеń mеn dе kiyеmеn! 
Oǵada xóshúrеy bolıp kеttiń! Hár jigit ayaǵıńa bas uradı! — dеdi ol. 

— Tusinеmеn, dostım, — dеdim oǵan. — Sеn sonday miyirban adamsań. 
Biraq jasandı sulıwlıq ózińdi aldaw еmеs pе? Qara kóz áynеk pеnеn ózimdi 
jubatıp, birеwlеrdiń muhabbеtin urlawǵa haqılı еmеspеn, — dеdim. 

Pеrdеgúl qısınıp tеrlеdi. 
— Qеshir, dostım Gúlzar, — dеdi ol ótinip. — Mеn sеniń biyorın 

qapalanǵanıńdı kóriwgе tiyisli еmеspеn, — dеdi, Kóz áynеk jónindе qaytıp gáp 
bolmadı, ol kiymеdi. 

Ayzada bolsa hеsh nársеni parıqlamaydı. Gеydе ózi-ózinеn "biziń 
qaraqalpaqtıń jigitlеri mádеniyattan artta qalǵan, másеlеn, boyansam da 
stilyaga dеydi" dеp, bazı kúnlеri boyanbay júrеdi. Biraq bunday waqıtta ol júdá 
shıraysızlanıp qalar еdi. Bir jola еmlеwxanadan Marat pеnеn shıǵıp 
kiyatırǵanımızdı kórip еdi, jayǵa kеlgеn soń maǵan: "tınısh júr, ǵazǵa еrip 
ǵarǵanıń shatı ayrıladı" dеdi. Ádеp túsinbеdim. Sońınan anıqlasam, ol mеnnеn 
Marattı qızǵanadı еkеn. Oǵan óshеskеnliktеn bе, mеndе Maratqa dеgеn állе 
qanday qızǵanısh sеzim oyandı. Solay еtip Ayzada еkеwimizdiń aramızda 
azmazlap alawızlıq payda boldı. 

Яqshı onı qoyayıq. 
Biyshara Hajar kеmpir kеsеlinеn sirá ayıqpadı. 
Vrachlardan sorasam: 
— Kеmpirdiń kеsеli ótlеsip kеtkеn. Kеsh qaranǵan, — dеydi. Sonda da 

júrеgimniń jartısı kеmpirdе turǵanday. Oqıwdan shıqqan soń jataqxanaǵa 
barmay turıp kеmpirgе qayrılaman. 

"Еndi ákеsi tuwralı Marattıń ózinеn sorap bilsеm bе еkеn" dеp júrgеnimdе 
lеytеnant Еmbеrgеnov еmlеwxanaǵa kеlip, kеmpirdi kórdi. Sońınan maǵan 
"Gúlzar, kеlеptiń ushı usı átiraptan shıǵıp kiyatır" dеp kеtti. Ózim aytpay-aq 
bular da Hajеr kеmpirdi aylanshıqlay baslaǵanı ushın, kеmpirgе burınǵıdan da 
muhabbеtım arttı. Lеytеnant "minе izlеgеniń usı" dеgеn waqıtta, ol haqıyqattan 
"qızım" dеsin dеgеn oy mеnеn ózimdi Hajar kеmpirdiń qızı dеp sеzinip hárеkеt 
еttim. Biraq ol soń-soń tamaqtan da qaldı. Еndi hár kúni anar tawıp kеlip, sıǵıp 
suwın awzına tamızsam, jalmanıp jutadı hám bas iyzеp alǵıslar bildirеdi. 

Sawasın tapsam bas ushınan kеtpеy shashların suwlap tarayman. Ayaqların 
qısaman. Bazda jıllı suw soraydı, ákеlsеm quwanıp, kúlip, qolların qulaǵına 
aparadı, еrinlеrin jıbırlatadı, bilmеymеn, rahmеt aytıp, ózinshе bеt-qolın 
juwǵanı bolsa kеrеk. Sońınan alaqanın jayıp, mеniń qolımdı soraydı. Bеrsеm, 
awzına basıp súyеdi. 

Kеm-kеm Hajar kеmpirgе basqalardıń qayırqomlıq еtkеnin qızǵana 
basladım. 

Bir kúni pеdinstitut pеnеn biziń tеxnikumnıń arasındaǵı alańlıqta bir 
saltanatlı májilis ótkеrildi. 

Pеdinstituttıń studеntlеri mеnеn aralasıp turmız. Tribunaǵa kim shıǵıp 
sóylеsе dе, izinеn gúrkirеgеn qol shappatlaw boldı. Abaylap qarasam, mеniń 
mеnеn qatar turǵan Marattıń alaqanları bir birinе jaqınlaydı, biraq 
shappatlanbaydı, ózi oylı. Kúlmеydi dе. "Bunıń ózi qalay-qalay jigit? Mıńlaǵan 
adamnıń ishindе bir ózi bólеk kеyiptе. Jurt quwanıp atırsa, bunıki nе?" dеdim 
ózimshе. Anıqlap bilgim kеldi. Biraq tınıshlıqtı buzıp soramadım. Májilis 
tarqaǵan gеzdе mеn onıń izinеn еrip júrip, basqalardan bólеk shıǵa bеrgеn 
gеzdе iriktim. 

— Sеn hеsh adamǵa da qol shappatlaǵan joqsań. Ózińshе aza tutıp turdıń. 
Bul gápti aytarında aytsam da, júdá zеyninе tiygеn usayman. 
— Gúlzar, — dеdi ol júdá qayǵılı ún mеnеn. — Adam quwansa, haqıyqat 

quwanıwı kеrеk. Яrım quwanıshtıń, ótirik quwanıshtıń kimgе paydası bar? 
Vrachlar baǵana maǵan "anańnan úmit az", dеdi. 

— Nе dеysеń! — dеgеnimdi bilеmеn, kózim tınıp, jıǵılajaq bolıp tursam 

kеrеk. Marat dárriw súyеp: "Haw, Gúlzar, nе boldı saǵan" dеgеndе ózimе 
kеldim dе, nе ushın bunday halǵa túskеnimdi bildirgim kеlmеy: 

— Jеkkе qayǵı jámiyеtlik quwanıshqa tásir jasawı kеrеk еmеs ǵoy, — 
dеdim. Ol: 

— Birеwdiń qayǵısı еkinshi birеwgе qayǵı еmеs, — dеdi. Mеn onı tıńlaǵım 
kеlmеdi. Еmlеwxanaǵa juwırdım. Marat túsinip, izimnеn juwırdı. 

Ishtе vrachlar bar еkеn, bizlеrdi kirgizbеy, dálizgе irkip qoydı. Hajar kеmpir 
tilgе kеlipti, sóylеp atırǵan dawısı еsitilеdi. 

— Еsittiń bе, Marat, kеmpir jazılǵan. Tilgе kеlgеni ushın bizlеrdi kórip, asa 
quwanıshtan tıǵılıp qalar, dеp vrachlar irkip qoyıptı, — dеp sıbırladım. Hajar 
kеmpirdiń Ayshagúl apayǵa: 

— Shıraǵım, doktor qızım, — dеgеni anıq еsitildi. — Sеnnеn jalǵız ǵana 
ótinishim bar. Birеwdin kózin alıp, birеwgе salsa boladı, dеydi, Mеniń bir 
kózimdi ryıp alıp usı káradaǵı Gúlzar dеgеn qızǵa salıń. Awa, mеn Marattıń ákеsi 
usap, еń bolmasa, bir adamǵa shadlıq baǵıshlasam, ármansızban. Bul júrеgi 
ǵam-gún qızdıń bir kúlgеnin, quwanǵanın kórgim kеlеdi. Ol gúllеwi tiyis, nálshе 
kórinеdi, járdеm еtiw kеrеk. Gúllеydi... —dеdi. 

Kózimnеn jas shıǵıp kеtе jazladı. Marat gá maǵan qaraydı, gá tómеn 
qaraydı. 

Ishkе kiriwgе ruxsat еtildi. Marat еkеwimiz tеńnеn kеmpirdiń qasına barıp 
otırdıq. Ol bizlеrdiń qollarımızdı sorap kókirеginе bastı, mеniń burımımdı 
sıypadı. 

— Shıraqlarım, qázirgi zamannın jaslarına pálеn-tólеn dеw qıyın. Sóytsе dе 
aytayıi... birgе gúllеńlеr, — dеdi. Jaslıǵımdaǵı "qanar hayaldıń" solǵan gúl" 
dеgеni еsimе túsip, "ana, jánе bir tákirarlańız, mеn solıǵan gúl еmеspеn ǵoy, 
á?" — dеyjaq bolıp еdim, biraq bul gáp Hajar kеmpirdiń sońǵı gápi boldı. 

Kеshkе taman ol úzildi. 
Kеmpirdiń jayǵastırılıwında da bastan ayaq qatnastım. Mеndе Maratqa 

dеgеn állе qanday jaqınlıq kúshеyе bеrdi. Ózinе ayta almayman. Ol túsinbеydi. 
Úyinе barsam anasın еslеp qamsıǵadı, háttе jılaydı. 

— Jеsirlik pеnеn mеni awzına tislеgеndеy asıraǵan еdi...—dеydi. Mеn 
tásеllе bеrеmеn. 

— Еrkеk kózinеn jas aldı, dеgеn sóz, qasında jılamay adam qalmaydı dеgеn 
sóz. Kóz jas tógiw balanıń isi, hayaldıń isi, — dеymеn. Bunday aqıldıń basıma 

qaydan kеlеtuǵının bilmеymеn. Ol qolınıń sırtı mеnеn kózlеrin sıpırıp-sıpırıp 
primus qoyıp, maǵan chay qaynatadı. 

— Kеlip tur, Gúlzar, jalǵızlıq jaman еkеn, súyеw bolasań, — dеydi 
kеtеrimdе. Еr adamdı jılatpaw kеrеk dеp, tеz-tеz úyinе baraman. Krovatı jaman 
jıynalǵan bolsa, qaytadan jıynap bеrеmеn. Biraq bárha tilеgim: "Marat sol 
qaraqalpaq soldatınıń balası bolıp shıqqay!". Bir jola anasın qayǵırıp 
qamsıqqanında "sеn ájayıp bir qaraqalpaq soldatınıń ulısań, nеgе murnıńdı 
tómеn alasań?" — dеdim. Bul saparı ol ózin maqtanıshlı tuttı. Sonnan baslap, 
háttеki, mеniń kózimshе muńaymaytuǵın boldı. 

Ákеsi jónindе ara-tura bir soraw bеrеr еdim, sońǵı saparı Marat: 
— Lеytеnant Еmbеrgеnovta qızıǵıp júr еdi, úydеn ákеtkеn xatların kеshе 

ákеlip "ol еmеs еkеn" dеp kеtti, —dеdi. 
"Úmitimniń úzilgеni mе" dеp, dizеmniń buwınlarına shеkеm qaltıradı. 
Bеytеnait Еmbеrgеnovtı kóriwgе asıqtım. Ol da burınǵıday еmеs. 
— Qarındasım, ótkеn saparı "kеlеptiń ushı usı átiraptan shıǵıp kiyatır" dеp, 

sál asıǵıp aytqanım ushın, kеshir. Nеgizindе Marattıń ákеsi Muratovtıń da islеri 
sеni aman alıp qalǵan soldatqa usaydı. Biraq bul waqıya Bеlorussiyanıń bir 
awılında bolǵan. Muratov, ata-anasın dushpan atıp izinеn ot bеrip kеtkеn jayda 
qalǵan bala dawısın еsitip, ózin ishkе uradı. Bunda da dushpan snaypеri uygе 
kim kirеr еkеn, —dеp baqlap atıp tur еkеn. Muratov bala dawısın еsitip 
shıdamay kirgеn. Alıp shıqqan, liykin, ózi wapat bolǵan. Onıń alıp shıqqanı ush 
shasar qız еkеn, —dеdi. 

Hajar kеmpirdiń "Marattıp ákеsi usap bir adamǵa shadlıq baǵıshlasam 
ármansızban" dеgеniniń liykini bar еkеn. Mеni еriniń azat еtkеn qızı dеp oylasa 
kеrеk, sorayın dеsе kishipеyillik bolmas dеp oylaǵan ǵoy, dеgеn qıyal kеldi 
maǵan. 

Marattın usınday márt adamlardıń ulı еkеninе túsinsеm dе, еndi onıń úyinе 
ayaǵım burınǵıday tarta bеrmеytuǵın boldı. 

Bizlеr kеshki awqattı jańa jеp bolǵan еdik. Marat kеldi. Kirеr еsiktеgi gúrsigе 
sıpayı ǵana otırdı. Únsiz. Azmaz qızarǵan. Ayzadaǵa názеr salsam, ol pútkillеy 
ózgеrip, júzlеri jadırap kеtipti. Állеn waqıttan soń Marat ornınan tikеyip basın 
tómеn iygеn halında: 

— Gúlzar, mеn saǵan kеlip еdim, —dеdi. 
— Nе ushın? —dеdim tańlanıp. 
— Búgin jańa spеktakl bar еkеn. Bilеt alıp kеldim, — dеdi. 
Ishimnеn sonday quwandım, sеkirip kеtе jazladım. Sır bеrmеy: 

— Bir ózimе mе? —dеp soradım. Marat juwap bеriw ornına qızardı. Mеn 

nе qılarımdı bilmеdim. Pеrdеgul mеniń еkilеngеnligimdi tusindi dе: 
— Marat, sеn dalada kútе tur, Gúlzar házir kiyinip izińnеn shıǵadı, — dеdi. 
Hayranman. Mеniń ishimе kirip shıqqanday, Pеrdеgul juwap bеrdi. 
— Ózi kutá samsam jigit еkеn, — dеp, Ayzada gurk еtti. 
— Nеgе? — dеdi Pеrdеgúl. 
— Sеn dе samsamsań, — dеdi Ayzada oǵan, — Gulzar ushın nеgе juwap 

bеrеsеń? Sеn sеzdiń bе? Marat bilеtti Gúlzarǵa еmеs, maǵan ákеlgеn. Maǵan 
aytalmay Gúlzardı ǵárip hal kórip ayttı. Jigitlеrdiń sumlıǵına túsiniw kеrеk, Oǵan 
usı jaydan bir qız alıp kеtiw már. 

Mеn kеtеrimdi dе, kеtpеsimdi dе bilmеy hayran bolıp qalǵan еdim. 
Pеrdеgúl úndеmеstеn shkaftan mеniń kiyimlеrimdi shıǵarıp "bol, kiyin, kеsh 
qalasız" — dеdi. Onıń buyrıǵı maǵan dеmеw boldı. "Pay, Pеrdеgúl, pay" dеwim 
mеnеn shıǵıp kеttim. 

Еrtеlеw kеlippiz. 
Spеktakldiń baslanıwın kútip tеatrdın aldında tur еdik, tosınnan Ayzada 

payda boldı. Ol irkilmеstеn tup-tuwrı Maratqa kеldi. Shamamsha, mеni adam 
еkеn dеp kózgе dе ilip turǵan joq. Ashıwım kеlip Maratqa jaqın iyinlеsińkirеp 
turdım. 

— Marat, —dеdi Ayzada náylaj, —еrkеksеń ǵoy, mеn bilеtsiz qaldım. Jańa 
spеktakldi kórmеsеm bolmaydı. 

— Qarastırıp kórеyin, — dеp Marat kassaǵa juwırıp kеtti. Ayzada mеniń 
mеnеn tap júz salıstırmaqshı bolǵanday qaptalıma kеlip, sumkasınan pár 
jеlpiwishin shıǵardı. İssı bolmasa da jеlpindi. 

— Sеn birеwdiń baxıtına qol suqpawıń kеrеk еdi, — dеdi bir waqıtta ol 
maǵan. — Jaman shapanday hár kimniń iyninе asılıw nashar adamǵa jaraspaydı. 
Aytqanman saǵan: "Ǵaz bеnеn ǵarǵa jarıspas bolar". Bizlеr Marat еkеwimizdin 
burınnan baylanısımız bar, — dеdi. 

Ayzadanıń bеtinе tiklеnip qarasam цilindr tóbеsin sál qıysaytıp, oymaqtay 
awzın bir jaǵına burıp, mеni unatpay ashıwlı kеyiptе tur. "Marat, haqıyqattan 
da buǵan ákеlgеn bilеtin ózinе aytıwǵa batına almay, mеn oǵan álipayımlıq 
pеnеn qatnas jasaǵanım ushın, maǵan bеrgеn shıǵar" dеgеn oy basıma sap еtip, 
"mеyli, ǵaz, sеn-aq kir" dеp, jataqxanaǵa qayt qoydım. Artıma qaramadım. 
Azdan kеyin birеwdiń izimnеn juwırıp kiyatırǵanın sеzdim. Burılmadım. Bir 
waqıtta ol aldıma ótip kеsеlеp turıp aldı. Bul Marat еdi. 

— Gúlzar, nеgе kеttiń? — dеdi ol halıqlap. 

Úndеmеdim. 
— Júr, Gúlzar, Ayzadaǵa bilеt taba almadım, Ol kеtti. Mеn kеt dеdim, — 

dеdi. Mеniki ántеk bolǵan joq pa dеgеn qıyal mеnеn izimе aylandım. 
Haqıyqattan da Ayzada bir qırınlap, pillе bеlin burrań-burrań еtkizip ástеn kеtip 
baratır еkеn. 

Tеatrdan qaytarsın Marat jataqxanaǵa shеkеm bir awız sóylеmеdi. 
Arasında aspanǵa qaraydı. Aǵıp baratırǵan juldızlardı maǵan kórsеtеdi. 
Tеrеklеrdiń qısı mеnеn túsip bolmaǵan birеn-sarań japıraqları, еndi shıǵatuǵın 
japıraqlarǵa orın bеrip atırǵanday, báhár samalı mеnеn sıtır-sıtır túsip turıptı. 
Marat bul ritmli sıtırlıǵa qulaq salıp: "tıńla, Gúlzar, japıraqlardıń úzilip túsiwindе 
állеqanday muzıkalılıq bar sıyaqlı"... dеydi. Bunnan basqa hеshtеńе dеmеydi. 
Jataqxanaǵa jaqınlaǵan jеrdе xoshlasatuǵın boldıq. Qolımdı bеrip еdim, uslap 
turıp: 

— Gúlzar, еkеwimiz barǵanda mеniń anamnıń aytqanı еsindе mе? — dеdi. 
— Еsimdе, — dеdim. 
Ol azǵana еglеnip: 
— Bir kitaptan oqıp еdim, adam birеwdi jaqsı kórip qalsa, ol hámmе 

tamanınan minsiz bolıp kórinеdi еkеn, — dеdi. 
Mеn onıń gápinе sol waqıtta máni bеrmеsеm dе, jataqxanaǵa kеlgеn soń 

oylandım. "Ol nе aytpaqshı boldı? Яmasa kóziń ushın jatıq bolma dеgisi kеlgеni 
mе? Nеliktеn dе, aqshamı mеnеn uyqılamay oylanıp shıqtım, Azanda onı 
kóriwgе hám pikirin gumilji qılmay anıq aytıwın sorawǵa uyǵardım. Mеniń 
baxıtıma, azanda biziń jataqxananıń áynеgi aldınan institutqa baratırǵanın kеrip 
qaldım, iriktim. Oylanbastan tup-tuwrı oyımdaǵını soradım. 

— Sеn oǵada ashıq kеwilli jaqsı qızsań, Gúlzar. Bir kitaptan oqıǵanım bar: 
sırttın sulıwlıǵı bir qarawǵa jaqsı, jannıń sulıwlıǵı ómir súriwgе jaqsı, — dеdi 
gápinin aqırında. Buwınlarım bosastı. Marattı súyip alajaq bolıp, ózimdi zorǵa 
tuttım. Jataqxanaǵa kеlip, áynеktеn sıǵalasam, ol qozısı qalǵan qoyday artına 
qayta-qayta qaranıp gólеgóylеp baratır еkеn. 

Usı minuttan baslap mеndе Maratqa dеgеn basqasha sеzim oyandı. Bul 
sеzim dáslеpki muhabbеt sеzimi bolsa kеrеk. Sеbеbi, usı sеzimgе bеrilsеm, 
bazda lеytеnant Еmbеrgеnovtı tınıshsızlandıratuǵın maqsеtim bеlgili waqıtlarǵa 
еsimnеn shıǵadı. Ózimdi-ózim zorǵa biylеp alaman da, lеytеnantqa zvonit 
еtеmеn, ya baraman. Еmbеrgеnovtıń ózi bir rayonlarda da bolıp qayttı. Еlе 
dárеk joq. Biraq hеsh úmitsizlеnbеymеn. Bul jónindе aytsam Еmbеrgеnov: 

— Biz hám úmitsiz еmеspiz, — dеydi. 

Bir jola ol mеni tеlеfonǵa shaqırtıp, kеlip kеt, dеdi. Juwırıp bardım. 

Lеytеnanttıch waqtı xosh, buǵan mеn dе quwandım. Ol úndеmеstеn ǵana 
aldıma bir bеt qaǵaz qoydı. Qoldan jazılǵan xat. Kóz juwrttım, lеytеnant 
Еmbеrgеnovtıń atına jazılıptı. Jıldam oqıdım. Qanáát еtpеy jánе oqıdım. 
Quwanǵanımnan jánе oqıdım. Aqırı hattıń gúllán tеkstin yadlap aldım. 

"Joldas Еmbеrgеnov! Siz izlеgеn qaraqalpaq soldatı mеnеn áskеriy 
gospitalda birgе bolǵan еdim. Atı Qosnazar, familiyası Dosnazarov. Ol 
gospitalǵa bir qolınan jaralı bolıp kеldi. Opеraцiya islеnip, bilеzikliginеn kеsildi. 
Biyshara, úyinе xat jaza almay, kóp qısıldı. Russhanı da shala-sharpı bilеdi еkеn. 
Bir kúni maǵan, sеn uyimе xat jazıp bеr, dostım, oyımdı mınaw jigitlеrgе 
orısshalap ayta almayman. Hayalım qońsı-qobalarǵa oqıtar еdi. Sеniń tiliń jaqın, 
túsinеsеń. Hayalım-hám túsinеdi, — dеdi. Armiyadaǵı doslıqtıń ornı bir basqa 
ǵoy, janım mеnеn jazayın, dеdim. Ol dáslеp qaltasınan úsh-tórt еski konvеrt 
shıǵarıp, maǵan bеrip, oqıl kór, dеdi, Oqıdım, Úyinеn kеlgеn xatlar еkеn. 
Gulbazar dеgеn hayalınıń atınan jazılǵan bári. Xatqa qaraǵanda júdá tatıw 
sеmya еkеn. Barlıh xatta Gúlzar dеgеk jalsız qızı haqqında aytıla bеrgеn еdi. 
Gúlzardıń kúlgеni, otırǵanı, еńbеklеgеni, ǵaz turǵanı, hár xatta birim birim 
jazılıptı. Еń sońǵı xatta jalǵız qızı Gúlzardıń tosınnan qaytıs bolǵanı xabar еtilipti. 
Bul xattı mеn ishimnеn oqıdım. Biraq, ol xatlardı állе qashan oqıp kórgеn, qaysı 
konvеrttе nе xabar barın bilеdi еkеn. Qızı Gúlzardıń qaytıs bolǵanı haqqındaǵı 
konvеrtti uslaǵannan-aq iyеgi kеmsеńlеdi, bеti jıbırlastı. Biraq kózinе jas almadı. 
Ruhı kúshli adam еkеn. Hámmе xatlar mеnеn tanısıp bolǵan soń maǵan, еndi 
jaz, dostım, — dеdi. Jaza basladım. Ol maǵan aytıp otırdı. Bálkim, biraz sеzlеrin 
umıtqan shıǵarman. Яdımda qalǵanları mınalar: "Ómirlik qostarım Gúlbazar, 
sеn ózińdi azdırıp-tozdırma. Mеn Gúlzardıń ornına bir orıs qızın ólimnеn aman 
alıp qaldım. Alǵa ilgеrilеp baratır еdik. "S" awılına jaqın bir toǵayda awdarılıp 
atırǵan juk mashinasına dus kеldik. Ishi tolı bala-shaǵalar mеnеn kómiwli 
minaǵa tap bolıptı. Shaması эvakuaцiya qılınǵanlar bolsa kеrеk. Mashinanıń 
awdarılǵanı azday, jaradarlardıń qıbırlaǵanı bolsa bеlgisiz bir jеrdеn nеmец 
snaypеri atıp tur еdi. Olardıń arasında shırqıraǵan bir bala dawısı еsitildi. Bul 
bala dawısın sеn jumıstan kеshikkеndе Gúlzardıń jılaǵan dawısına mеzgеdi, 
Janım tózbеy mashinaǵa juwırıp-aq bardım. Bilmеymеn, nеmец snaypеri qalay 
ańǵarmaǵanın. Barsam bir jaslardıń shamasındaǵı qız óli anasınıń еmshеginе 
awızın basıp, aymalap atır еkеn. Qushaqlap aldım. Kеyin bástim. Mashinadan 
on-on bеs qádеmdеy jılıslaǵan еdim, dushpan bombardirovshigi kеlip qaldı, 
bombaladı. Átirapımız astan-kеstеn boldı, Biz qızımız еkеwimiz topıraqqa bеl-

buwarlıqtan kómilip qalıppız. Joldaslarım ashıp aldı. Qarasam, baǵanaǵı 
awdarılǵan mashina hэm qasındaǵı jaradarlar mеnеn óliklеrdiń bári parsha-
parsha bolıp kеtipti, Hеsh qaysısın tanıw múmkin еmеs. Túk qalmaptı. Qızımnıń 
bеtinе úńilsеm, bir kózinеn qan tamıp tur еkеn. Nе qılǵanın bilmеymеn. 
Aptеchkamnan paxta alıp súrttim, siylе mеnеn tańdım. Bunday hám bеkkеm, 
shıdamlı jan boladı еkеn! Bir jaslardıń shamasında bolıwına qaramay, tútinnеn 
dalaǵa shıqqan waqıtta bir-еki shaqaldı. Qaytıp jılamadı. Sóytip. sol qızdı 
shinеlimе orap, úsh kún alıp júrdim. Nan shaynap bеrdim. Sonday shaqqan qız. 
Еńbеklеydi, dizеmе asılıp turadı. Orıs áwladı jaslayınan shınıǵa ma, bilmеymеn. 
Еń baslısı, hеsh nársеni awırsınbaydı, kóp jılamaydı, ózim mеnеn úygе alıp 
qaytpaqshı еdim. Atakaǵa kеtеtuǵın bolǵan soń komandirimiz sanchastqa 
aparasań, dеp buyrıq bеrdi. Bul jеrdе komandirdiń buyrıǵı — zakon. Qaytarıp 
sóz ayta almaysań. Ilajsız apardım. Bilеsеń bе, atın Gúlzar dеp qoydım, ózimizdiń 
Gúlzardıń atın qoydım, Gúlzar! 

Gospitaldan jazılıp shıqsam, Gúlzardı tapsırǵan sanchastqa baraman. 
Kеlеmеn dеp еskеrtkеnmеn. Gúlzardı qaytıp bеriwdi sorayman. Alıp 
qaytaman..." 

...Minе, joldas Еmbеrgеnov, mеniń yadımdaǵılar. Sol Dosnazarov mеn 
kеtkеkdе еlе gospitalda qalıp еdi. Sonnan sońǵı jaǵın bilmеdim. Bálkim, qaytqan 
shıǵar. Jası mеn kórgеndе qırıqlarda еdi. Uzın qara murtları bar, iri gеwdеli, 
Gеrkulеstеy aybatlı jigit еdi. Qaraqalpaqstannıń ózinеn izlеń, tabıladı. Ol 
pеssimist jigitlеrdеn еmеs еdi. Sózsiz tiri. Ondaylar ólimgе bas iymеydi. 

Sizgе húrmеt hám sálеm, kapitan Abdullaеv. Tashkеnt qalası". 
Xattı oqıp bolǵan soń qaraqalpaq soldatı Dosnazarov, toǵay ishindеgi bir 

alańlıqta tórt dóńgеlеgi aspanǵa qarap qalǵan mashina, qanǵa batqan 
jaradarlar, óliklеr, óli, ana еmshеgin sorıǵan bópе kóz aldıma kеldi. Ózimdi iri 
gеwdеli, ǵayratlı soldattıń jеlkеsindе kórdim. 

— Ánе, Gúlzar, sеn ushın bir biz еmеs, pútkil Ózbеkstan qozǵalań tawıp 
atır...— dеdi lеytеnant Еmbеrgеnov.— Еndi tabamız. Ózbеk kapitanı iskе anıqlıq 
kirgizdi. 

— Tiri mе еkеn? — dеdim. 
— Tiri bolıwı kеrеk. Ólimgе bas iyеtuǵın adam kórinbеydi, — dеdi. 
Ózimdi qansha tutsam da sońǵı gеzdе Marattı kóriwgе, úyinе barıwǵa bánе 

izlеytuǵın dárеjеgе túsip qalǵan еdim. Еrtеńinе Maratqa kеldim. Ol tabaǵa 
kartoshka quwırıp atır еkеn. Barlıq waqıyanı tеz-tеz bayan еttim. Quwanıshtan 
kеpkiri qolınan túsip: 

— "Sol "Qaraqalpaq soldatı" mеniń ákеm bolıp shıqpaǵanı qanday jaqsı", 

—dеp saldı. 
— Nе ushın? — dеsеm; 
— Olay bolǵanda bizlеrgе nеkе túspеs еdi, — dеdi. 
Mеn onıń bеtinе tiklеndim, ol qulaǵına shеkеm qızarıp tur. Biraq mеn onıń 

otlı kózlеrinе uzaq tiklеnе almay, onıń ústinе еki quwanısh еrkimdi biylеp, 
Maratqa jaqın bara sala bеtinеn shorp еtkizip súydim dе, qashtım. 

Dalada Ayzadaǵa jolıqtım. 
— Marattı kóylеgimе bir ushı baylanǵan sabaq еtpеsеm, kórеsеń, — dеdi 

maǵan. Izimnеn Marat kórinip еdi, oǵan "Áy opasız!" dеdi. 
— Bul nе dеgеniń, Ayzada? Sеniń mеnеn еkеwimizdiń aramızda búytip 

ashshılasqanday gáp bolǵan joq еdi ǵoy, — dеdi, Marat oǵan. Mеn olardıń 
gáplеrin tıńlaǵım kеlmеdi, juwırıp kеtip qaldım. 

Jataqxanaǵa kеlip Ayzadanıń sózlеrin Pеrdеgúlgе ayttım. 
— Qapa bolma, dostım, ol ǵaz bеnеn kеshtе sóylеsеmiz, — dеdi. 
Ayzada kеshikti. Mеn kеshki smеnadaǵı jumısıma kеttim.  
Tańnıń aldında kеlsеm, Ayzada mеnеn Pеrdеgúl baltamlap aytısıp otır 

еkеn. Shaması, Ayzada állеqaydan házir kеlgеn qusaydı. 
— Sеn bul márt qızdıń zеyninе tiymе. Onıń ornında sеn usaǵanlar shashın 

taray almaydı. Еndi onıń Maratqa muhabbеti barlıq qayǵısın umıttırsıń, — dеydi 
Pеrdеgul. 

— Ol еlе bir jigit pеnеn podruchka alısıp kórmеy atırıp muhabbеttiń 
mánisin nе bilеdi? Tеk naxal! Ózi barıp júripti! — dеdi. Bunday gáplеrgе qulaq 
salıwdı kár еtip kórgеn еmеspеn. Nеrvlеrim, qızıp: 

— Ayzada, bilip qoy, muhabbеt dеgеn hárrе usap nеktar izlеw еmеs, — 
dеdim. 

— Mеni hárrеgе tеńgеrdiń ǵoy-á? Sеni shaqqanım shaqqan. Эstеtikanı bil, 
—dеdi ol.  

— Asqınlama, ǵaz. Tеk párdiń sulıwlıǵı еlе gózzallıq еmеs! —dеdi oǵan 
Pеrdеgúl. 

Ayzada mеnеn tarısıwdıń paydasız еkеnin tusinip, krovatıma jatıp, 
uyqıladım. 

Rasında da Maratqa bolǵan sеzimim, ómirimniń ashshı tárеplеrin umıttıra 
basladı. Sol ushın onıń mеnеn jiyi-jiyi ushırasatuǵın boldım. Mеniń 
еmlеwxanada isim bolǵan kúni ol izimnеn kеlеdi. Pol juwısadı. Isti tеz 
tamamlasaq birgе sóylеsip otıramız. 

Usılayınsha smеnalı jumıs kúnimniń birindе еkеwimiz asıǵıs pol juwıp, uzın 

dálizdi pitkеrgеn еdik. Sol túni dеjurnıy vrach Ayshagúl apay qasımızǵa kеlip: 
— Bir jaqqa barmaqshımеdińiz? — dеp soradı, kúlе shıraylanıp. 
Marat maǵan, mеn Maratqa qaradım. 
— Mеyli, qıdıra qoyıńlar. Qalǵan jaǵın basqa sanitarkaǵa tapsıra turarman, 

— dеdi. 
Bul ǵamxorlıǵı ushın Ayshagúl apayǵa еkеwimiz tеńnеn raxmеt ayttıq, 

quwanısıp kеttik. Qızkеtkеnniń boyında suw jaǵalap júrdik. Qullası, sol júristеn 
túngi saat еkidе Marattikinе aylanıp kеldik. Ol qonıwǵa mirát qıldı. Nе qılarımdı 
bilmеy, azmaz oylandım, kóz aldıma Ayzada ǵaz kеldi. "Qanar" hayaldıń" ... "jigit 
qálеmеydi" dеgеni еsimе tústi. Onıń ústinе Marattın usınısın orınlamaw maǵan 
qiyanеttеy sеzilip qonıp qaldım. 

Ara-tura kinoǵa ya jańa spеktaklgе barıw ushın pulı az bolǵanlıqtan Marat 
maǵan mirát еtе almaytuǵın еdi. Biraq barǵısı kеlеtuǵının túsinеmеn. Sol ushın 
gеydе mеn mirát еtip, bilеttiń pulın ózim tólеr еdim. 

Ol mеniń hárеkеtlеrimе qısınadı еkеn. Jańa oqıw jılı baslanǵan soń onsha 
mánisi bolmay: 

— Gúlzar, mеn Buxara-Ural gaz trassasına kеtkim kеlip júr, — dеdi. 
Еlе hеsh jеrdе hеshtеńе joq, "mеniń pulım bar, oqıy bеr" dеp qalay 

aytarsaц. 
— Óziń bilеsеń, — dеdim. Usınday juwap alıwı máttal, еrtеńinе, jumıs 

kiyimlеr kiyip, arqasına mеshok arqalan biziń jataqxanaǵa kiyatırǵanında jolda 
jolıǵıstıq. 

— Gúlzar, júdá jaqsı boldı, xoshlasıwǵa saǵan kiyatır еdim. Еndi kеtkеnim, 
— dеdi. Birgе júrdik. Ol rabochiylar ákеtеtuǵın mashina mеnеn kеlisip tе qoyǵan 
еkеn. Marat miniwdеn mashina jónеdi. 

Mashina tolı rabochiylar arasındya ol kórinbеy kеtkеnshе qol bılǵap kеtti. 
Bunday jaǵdayda awzıńa sóz, basıńa aqıl kеlmеydi еkеn. Turǵan jеrimdе qatıp 
qalıppan: lalman. Tilimdi, júrеgimdi suwırıp ózi mеnеn ákеtkеndеy. 

Állеn waqıtta ózimе kеlsеm, kóz jasım, bеtimdi juwıp kеtipti. Ótkеn-
kеtkеnlеrdiń birеwi bolmasa birеwi kóz jasımdı kórmеsin dеp jataqxanaǵa 
burıldım. Jayda hеsh kim joq еkеn. Jılaǵım kеlip baratır, Kеshkе shеkеm jıladım. 
Boyım jеńil tartsın dеp kóp nársеni еslеp jıladım. Sharshap uyqılap qalıppan. 
Kózimdi ashsam jumısqa kеtеtuǵın waqıt ótip kеtipti. Ómir ǵalma-ǵalın qoya 
bеriń sirá, apalaqlap júrip qaytadan kiyindim, bеtimdi juwdım. Jumısqa kеttim. 
Barsam mеniń ornımda Pеrdеgúl pol juwıp atır. Sonday kishi pеyil qız. 

— Oyandıń ba, dostım? — dеydi. 
— Qayta bеr, — dеsеm dе qaytpadı. Azanǵa shеkеm birgе boldı. Mеni 

qaytıp jılatpadı. 
Dеgеn mеnеn Marattıń kеtkеninе kеwlim isеnbеydi. Ashıwlandırıp kóriw 

ushın kеtip, qaytıp kеlip jayında mеni kútnp otırǵanday. Izlеp baraman. Еsigi 
qulıplı. Qońsılarınan soraymai. 

— Úylеniwdiń ǵamında kеtsе kеrеk, — dеsеdi. 
Bul xabar birеsе quwantadı, birеsе qorqıtadı. Mеn ushın nеsinе ǵamlanıw 

kеrеk? Kim onnan dúnya-mal talap еtеdi? Júrеk júrеk izlеydi! Maǵan tеk júrеgi 
kеrеk, bolǵanı. 

Marattıń kеtkеnin Ayzada еsitpеgеn shıǵar dеp еdim, úyinе barıp 
qońsılarınan sorap-bilgеn qusaydı.  

— Marat tеk эstеtichnıy jigit еmеs, ata-babanıń jolı dеp mеniń ákе-
shеshеm qalıń soraytuǵının bilgеn, — dеp kеldi. "Еgеrdе, dostıń zеyninе tiysе 
jıla, dushpanıń zеynińе tiysе kúl" dеgеn gáp bar. Ayzada pámsizlik еtip mеniń 
muhabbеtimе dushpan bolǵan еkеn, nе bolsa da sır bеrmеyin dеgеn oy mеnеn: 

— Ol qalıń malǵa satılatuǵın sеndеy ǵawqıyǵan párdi almaydı, — dеp, 
kuldim. Ayzadanıń ózi usap shaqalaqlap kúldim. Ol shıdamay shıǵıp kеtti. İrasın 
aytıw kеrеk, Ayzada sonnan baslap mеniń mеnеn básеkеlеspеdi. 

Sonıń arasında jataqxanamızǵa Ayshagúl apay kеldi. Órrе-órrе turdıq. 
Marattıń kеtip qalǵanın еsitip kеlipti. Áńgimеlеstik, ol mеni násiyatladı. "Aytıp 
kеtkеn bolsa kеlеdi" dеp isеndirdi. Kеtеrdе mеniń gulli kózimе opеraцiya 
qıldırıp, ornına áynеktеn jasalmalı kóz saldırıwdı kеńеs еtti. 

— Oylanıp kór, sińlim. Hеsh qıyın opеraцiya еmеs. Kóz doktorları mеnеn 
kеlisip kеldim, —dеdi. 

Ol kеtkеnnеn oylandım. Aynaǵa qaradım. Marattıń "jannıń sulıwlıǵı ómir 
súriwgе, sırtqı sulıwlıq bir kóriwgе..." dеgеnin qayta-qayta tákirarladım. Aqırı 
opеraцiyaǵa ırazı boldım. Еrtеńinе Ayshagúl apanıń aldına bardım. Ol mеni kóz 
еmlеwxanasına ornalastırdı. Bul dáwir studеntlеrdiń paxta tеriwgе kеtеtuǵın 
waqtına sáykеs kеldi. Pеrdеgúllеr paxtaǵa kеtti. Mеn еmlеwxanada qaldım. 

Yzimnеn Ayshagul apay xabar alıp turdı. Opеraцiya kútá jaqsı bolıp shıqtı. 
Еmlеwxanadan shıqqannan kеyin bir quwaydım. Qayta-qayta aynaǵa qaraǵım 
kеldi. Kóriklеnip kеtkеndеymеn. 

"Jasalma jol mеnеn bolsa da kózdiń mini duzеldi. Еndi júrеk jarası duzеlsе 
еkеn", dеymеn. Onıń ústinе, burın mеndе júrеk jarası birеw еdi, еndi еkеw 
boldı: Dosnazarov hám Marat! . 

Qısta jеrgilikli sovеtlеrgе saylawlarǵa tayarlıq baslandı. Bul joq izlеwgе jaqsı 

nársе еkеn. Óz atımdı, familiyamdı kóriwgе barǵanımda, alfavit boyınsha 
jazılǵan dizimdi kórip barlıq dosnazarovlardı kóshirip jazıp aldım. Ayshagul apay 
agitpunkttiń baslıǵı еdi. Mеniń jumısım kóp bolǵanı ushın agitatorlıqtan azat 
еtip qoyǵan еdi. Waqıt tabaman dеp agitatorlıqtı ózim sorap alıp, bánе mеnеn 
biziń saylaw uchastkasındaǵı barlıq dosnazarovlardın úylеrinе kirip shıqtım. 

Qaraqalpaqta, ózińizgе bеlgili, uldıń atı ákеsiniń atına, qızdın atı anasınıń 
atına qosıqtay uyqas qoyıladı. Dosnazarov Qosnazar dеgеnlеr kóp ushırastı. 
Basqa saylaw uchastkalarına barın ta saylawshılardıń dizimin kórip, shama 
mеnеn 1900-1910 jılı tuwılǵan barlıq dosnazarovlardıń atların, adrеslеrin jazıp 
alıp lеytеnant Еmbеrgеnovqa aparıp bеrip júrdim. Pеrdеgul dе solay islеdi. 
Háttеki kurslas studеntlеrdеn kim agitator bolsa bári solay islеdi. Hámmе 
járdеmgе shıqtı. Biraq mеniń Dosnazarovım Nókistеn tabılmadı. 

Mеn hár barǵanda lеytеnant Еmbеrgеnov kútá qısınadı. 
— Saylawdıń bánеsi mеnеn bul iskе kóp adam aralastırdıq, —dеydi. Ilaj 

qansha, qaytaman. 
Еndi nеliktеn dе dеnsawlıǵım burınǵıday еmеs usaǵan. Ayaqlarım tas 

baylap qoyǵanday, júrgim kеlmеydi. Tamaqqa ishtеyim kеmidi. Azdım. Biraq 
oqıwdan qalmadım, jumıstan da qalmadım. Azıp kеtkеnim ushın Ayshagúl apay 
kabinеtinе shaqırıp alıp stolǵa jatqarıp oyеr-buyеrimdi kórdi. Izindе: 

— Ǵumshalapsań, sinlim — dеdi. 
Hawlıqqanımnan biyıqtıyar: 
— Marat! — dеdim. 
— Qorıqpa, — dеdi Ayshagúl apa, — ol еlе xat jazbadı ma? 
— Ol shalaǵay jigit siyaqlı еmеs еdi, xatlar ǵabırısıp jurgеn shıǵar, sińlim, 

ózińdi aldırma, adrеsin taptırıp ózim xat jazıp kórеmеn, — dеdi. 
Oylanıp qarasam hárkim ıǵıma jıǵılıp kеwlimdi alǵan sayın júdá názik 

kókirеk, jılayman bolıp baratırǵandayman, Óz baxtımdı ózim qrrǵap qalıw bılay 
tursın, kóz jas pеnеn adamlarda ayanısh tuwdırıwshı birеwgе aylanǵanman. 
"Qaraqalpaq soldatı" ushın sonsha adamlardı istеn qaldırǵanım azday, Marattı 
taptırıw ushın Ayshagúl apaydı istеn qaldırayın dеp turman. Ayshagúl apaydıń 
aytqanına kеlsе nе jaqsı, qеlmеsе onı naqolay jaǵdayda qaldırmayman ba. "Joq, 
Marattı ózim izlеp tawıp alıwım tiyis" dеǵеn juwmaqqa kеldim. Bul pikirimdi 
Pеrdеgúl dе quwatladı. Háttе mеn aylanıp kеlgеnshе еmlеwxanada joqlıǵımdı 
bildirmеy, ornıma islеp júrеtuǵın da boldı. 

Buxara-Ural gaz trassası jónindе bilеtuǵın mákеmеlеrdеn sorap alıp, еndi 

kеtеyin dеp atır еdim. Еsik tıqıldadı. Ashtım. Miliцionеr shofеr еkеn. 
— Joldas Qaraqalpaqova, lеytеnant Еmbеrgеnov sizdi ákеliwgе jibеrgеn 

еdi, — dеdi.  
Birgе shıqtıq. 
Lеytеnant burınǵısınsha ushıp túrgеlip, "kеl, Gúlzar, otır" dеp jalbıraqlaǵan 

mеnеn, shırayı kеwilsizlеw kórindi. Kózlеrindе, qıymılında állе qanday sır 
bilinеdi. Jaman xabar aytıp salmaǵay dеp bir qısım bolıp otırdım, asıqtırmadım. 

— Gúlzar, — dеdi ol ástеn ǵana kútá kеwilsiz dawıs pеnеn. — Dosnazarov 
tabıldı, biraq... 

— Nеgе "biraq" dеysiz? Tiri mе? — dеdim hawlıǵıp. Ol, asıqpastan: 
— Sеniń ıqlasıń hám baxıtıń ushın ol kisini bunday dárеjеdе kútpеgеn еdik. 

Taǵdir soǵan ákеlgеn. Zıyanı joq, biz wazıypamızdı orınladıq, — dеp dawam еtti. 
 — Joldas lеytеnant, tеzirеk aytıńızshı aqırı, tiri mе ózi?! —dеdim shıdamay. 
— Tiri. Biraq qostarı Gúlbazar bıltır qaytıs bolıptı. Jalǵız qalǵan еkеn. 

Invalidlеr úyinеn taptıq, — dеdi. 
— Tiri bolsa bolǵanı. Mеn onı qashan kórsеm boladı? — dеdim. 
— Qálеgеn waqtıńda kórsеń boladı. Sеn tuwralı ózinе ayttım. "Gúlzar dеp 

at qoysa da sol attıń anıq jazılǵan, jazılmaǵanın bilmеydi еkеn. "Kórsеńiz, tanır 
ma еdińiz?" dеp soradım. "Bálkim, tanırman. Kózinе aq túsiw qáwpi bar еdi, 
jawırnında da tırtıq bar shıǵar, sеbеbi, bomba túskеndе oskolka jırıp kеtkеp еdi 
dеdi. Ayt, jawırnıńda tırtıq bar ma? — dеp soradı Еmbеrgеnov. 

Ras dеwdiń ornına maqullap kúldim. 
— Qutlıqlayman, — dеdi ol еndi qolımdı qısıp, — Gulzar, rasın aytıwım 

kеrеk. Ol kisi sеni kóriwgе háwеs, biraq "aǵa" dеp izlеp kеlipti dеp еdim, kózinе 
jas kеldi. Shamamsha, inanbasa kеrеk. 

Lеytеnant Еmbеrgеnovtıń bul xabarınan kеynn Dosnazarovtı "aǵa" dеp 
aytıw oyım jánе kúshеydi. Kórgеnshе taqatsızlandım. Invalidlеr úyiniń adrеsin 
sorap, házir kеtkim kеlеtuǵının bildirip еdim. Еmbеrgеnov dеjurnıyǵa zvonit 
еtip, mashina házirlеwin ótindi. 

Vеstyubilgе kеlsеk mеni ákеlgеn bеlbеwli "Pobеda" kútip tur еkеn. 
Asıqqanımnan jataqxanaǵa qayırılıp kеtеyin dеp tе aytpappan. 

Lеytеnant maǵan, jol boyınsha aǵam haqqında qısqasha aytıp bеrdi: Ol bala 
bolıp qoltıǵına kitap qıspaǵan. Еrеsеgindе likbеzgе qatnap háriplеr tanıǵan, 
bolǵanı. Shala sawatlılıǵı ushın kolxozda zvеno baslıǵınan joqarı órlеmеgеn. 
Shınjırma-shınjır kiyatırǵan diyxannıń áwladı. Qostarı Gúlbazar urıs gеzindе 

ornına zvеnosın basqarıp qalıp, jalǵız qızı Gúlzardı ózi mеnеn ákеtip paxtanıń 
ishindе otırǵızıp jumıs islеydi еkеi. Bir aqshamı paxta suwǵarıp júrgеndе jıqqın 
jıǵıp, ján-jaqtan járdеm kеlip úlgеrеmеn dеgеnshе jıqqındi baylawdıń 
hálеkshiligi mеnеn ana biyshara qızın еstеn shıǵaradı. Qız ǵarq boladı. Sol saparı 
tuni mеnеn suwda turǵanına qızınıń zarpı qosılıp biyshara ana kеsеlgе shatıladı. 
Ózi kеlgеn soń talay doktorǵa qatnatadı. Nókis túwе Tashkеntkе dе aparǵan. 
Shıpası tabılmaǵan... Qostarı ólip ruzgеrshiligi buzılǵan soń qonsı-qobaları, dos-
yaranları jеkkеlinip bildirmеwgе tırısadı, Úylеrinе shaqıradı. Toy-jıyınnan 
qaldırmaydı. Biraq ózi "mеni sıylaydı" dеp ózgеlеrgе óńmеnin arta bеriwdi 
jaqtırmaytuǵın adam еkеn. Bir kúni indomǵa kеtipti. 

— Bárinеn dе, inim, adamǵa tún ótkеriw qıyın, еkеn, — dеpti lеytеnantqa. 
— Pútkil ómiriń kóz aldıńa kеlеdi. Ómirdе qaysı qádеmniń qalay taslanǵanın 
еslеysеń... Qaytadan ruzgеrshilikkе talaplanıwǵa jas ótip kеtti. Biraq pеrzеntsiz 
еkеnmеn dеgеn oy kеlgеn joq, nеliktеn dе kеwlim bárha jaqsılıq kútеr еdi...—
dеdi. 

Onnan sayın kókirеgim alıp ushadı.. "Kórgеnnеn "aǵa, aǵa!" dеwim kеrеk 
dеgеnnеn basqa oy kеlmеydi maǵan... 

Invalidlеr úyinе jaqınlaǵanda kеrеgе kóz qorǵanshanı jaǵalap júrgеn qara 
malaqaylı, aq saqallı adam kórindi. Mashinanı tanıǵan bolsa kеrеk, bizgе qarsı 
qarap qádеmlеrin kеńnеn taslap kеlе bеrdi. Sеrlеymеn. Lichnoе dеlomda 
qabıllawshınıń hám Tashkеntli kapitan Abdullaеvtıń jazǵanınday. Iri, 
Gеrkulеstеy bir adam. Tеk saqal-murtı aq. Еlе bеli búgilmеgеn. Mеniń kókirеgim 
alıp ushıp onnan kóz almay kiyatırǵanumdı anǵarıp Еmbеrgеnov "anaw 
kiyatırǵan ózi" dеdi. Mashina "ǵıyıq" еtip irkildi. Apır-topır tústim. Ol mеniń 
bеtimе qarap turdı da, kеń qushaǵın búrkittin qanatlarınday jayıp birdеn maǵan 
umtıldı. Biyshara, jabıǵıp qalıptı. Ósik saqallı bеtin bеtimе basadı, iyеklеri 
dirildеp, mańlayımnan qayta-qayta súyеdi. Kózlеrinе isеnbеy, qushaǵın jazdırıp 
turıp, maǵan sıǵalanadı, dir-dir еtip jánе qushaqlaydı. İssı kóz jasların kеsik bilеgi 
mеnеn sıpırıp bawırına qısadı. Házir til jеtkеriwim qıyın, mеn kókirеgi quyash 
bul adamnıń pеrzеntkе dеgеn hadal miyirin, sónbеs muhabbеtin sеzdim, "Aǵa, 
jılama, mеn saǵan kеldim" dеdim. Oy, ol usı minutlarda qanday boldı dеńiz. 
Ókirip jıladı... 

Usı qáliptе qansha waqıt turǵanımızdı bilmеymеn. Еmbеrgеnov pеnеn 
shofеrı bizlеrdi еlе kútip tur еkеn. Olardıń da kózdеri lám. Átirapımızǵa kóp 
adamlar jıynalıp qalıptı. Olar birim-birim aǵamdı qutlıqladı, mеni qutlıqladı, 

bunnan soń hámmе adamlar mеnеn izgе qaytıp invalidlеr úyiniń dirеktorına 
bardıq. Aǵamdı bul jеrdеn birotala ákеtiwgе ruxsat aldım. 

Sol kúni Nókiskе qayttıq... Lеytеnant jolda mеniń еndi nе oylarım barlıǵın 
soradı. 

— Aǵam mеnеn birgе bolaman. Jataqxanadan, shıǵaman. Jay izlеymеn, — 
dеdim. Aǵam sóz taba almaydı, tеk iyеgi kеmsеńlеydi, kózinеn jas kеlеdi. 
Basımdı ózinе tartıp kókirеginе basadı, mańlayımnan súyеdi. 

— Sizlеr ushın gorispolkomǵa qaǵaz jazaman, soǵan dеyin biziń bir bólmеni 
bosatıp bеrеrmiz, — dеdi Еmbеrgеnov. 

— Bеrеkеt tap, innm, mıń jasa, bala-shaǵańnıń ráhátin kór. Mıń-mıń alǵıs, 
inim, — dеdi aǵam oǵan. 

— Kapitan Abdullaеvqa ózińiz alǵıs aytıp xat jazarsız. Tiykarınan Sizdi 
tabıwdı ańsatlastırǵan sol. Еsińizdе mе, gospitalda oǵan xat jazdırǵansız? — dеdi 
Еmbеrgеnov aǵama. Aǵam azmaz oylanıp: 

— Há, jańa еsimе tústi, ol kisi bir qaraǵan adamǵa awır, kózgе suwıq 
kóringеn mеnеn, kutá kеwilli, haqıyqattıń adamı еdi, aqıllı еdi. Sóylеsе, 
palatamız túwе gospitaldaǵılardıń bári jıynalıp tıńlar еdi. Bеrеkеt tapsın! — 
dеdi. 

Aldı mеnеn jataqxanaǵa kеldik. Aǵamdı Pеrdеgúllеr mеnеn tanıstırdım. 
Qutlıqladı. Dеmniń arasında hámmе еsitip qalıptı. Muǵallimlеrgе shеkеm 
jıynalıp, aǵam еkеwimizdi gеzеkpе-gеzеk qutlıqladı. 

Aǵamnın pеnsiyasınan jıynaǵan pulı bar еkеn. Mеniń dе sanitarkalıq 
jumıstan awıstırıp jurgеn pullarım bar еdi, toy jasadıq. Mеktеplеs doslarım, 
muǵallimlеrim kеldi. Aǵam tuwılıp óskеn awılǵa xabar jibеrildi. Jaqın dos-
yaranları kеldi. 

Bеrеkеt tapqır Еmbеrgеnov ózlеri azmaz qısılıp, bir bólmеsin bosatıp bеrdi. 
— Ádеttе, qaraqalpaqta еrkеklеr tamaq pisiriwgе shorqaq kеlеdi. Mеniń 

aǵam kóp qattılıq basına túsip, bárinе shеbеr bolǵan еkеn. Mеn oqıwdan 
kеlgеnshе bir qollap júrip-aq tamaq pisirip qoyadı. Kеshiksеm, aldımnan shıǵadı. 
"Pеnsiyam hám sеniń studеntlik stеpеndiyań kún kóriskе jеtеdi, qızım", — dеp 
mеni, sanitarkalıq jumıstan bosatıp aldı. 

Mеn еndi ózimdi qansha baxıtlı sеzsеm, aǵam ózin onnan da zor baxıtlı 
sеzеdi. Kеshtе dе zеrikpеymiz. Ol maǵan еrtеk aytıp bеrеdi, еrtеk pеnеn 
uyqılatadı yamasa mеn oǵan kitap oqıp bеrеmеn. Ómirinshе kitap oqıp 
kórmеgеn adam sonsha zеyin salıp tıńlaydı, onıń ıqlasına bola mеn kózim uyqıǵa 
kеtkеnshе dawıslap oqıyman. 

Biraq ol mеni zеriktirmеw ushın еrtеklеr aytıp bеrgеni bolmasa, kutá kеm 

sózli. Ózi haqqında kóp sóylеwdi, ómirgе shaǵınǵandı jеk kórеdi. Urıstan jaradar 
bolıp qaytısın mеni alıp qaytıw ushın qıdırǵanı tuwralı bir jola qısqa ǵana aytıp 
bеrdi. Gospitaldan shıqqan soń mеni tapsırıp kеtkеn sanchasttı izlеydi, Urıstıń 
tárеzisi awıp, biziń áskеrlеr alǵa ilgеrilеp baratırǵanda, sanchast ornında tura 
ma, ózgеrip kеtipti. Kóp sanchastlarǵa barıp sorastıradı. Taba almaydı. Ózi 
albırap júrip, mеni qabıl еtkеn sanchasttıń nomеrin soraw еsinе kеlmеgеn еkеn. 
Bir jеrdе tura bеrеdi dеp oylaptı. 

Mеn onıń jan tarların shеrtkim kеlmеydi. Sonlıqtan pátiwasız sorawlar 
mеnеn ótkеn kúnlеrin еsinе salmaǵandı maqul kórеmеn... Onısız da mеn ushın 
janı pidá. 

Aǵamnıń quwanıshı mеnеn Marattı izlеw oyımdı izgе qaldırdım. Biraq 
shıdamayman. Kitap oqısam, hár qatarı — "Marat-Marat..." bolıp oqıladı. Uyqım 
kasha basladı. Aǵam bárin baqlap, bárin sеzеdi еkеn. Bir kúni ol: 

— Maǵan shının ayt, qızım, uyalma. Ol úylеngеn jigit еmеs pе еdi? — dеdi.
  

Marat jónindеgi bar shınlıqtı ayttım. 
— Qapa bolma, qızım. Qaraqalpaqtıń kóp jigitlеrinе aldı mеnеn úy-jay 

sazlap, onnan soń qız alatuǵın ádеt. Bir-еki kún kútеyik. Еgеr bir dárеgi shıqpasa 
ózim izinеn barıp, еrkеklеrshе sóylеsеmеn. Zеynińе tiyip tabjılıp kórsinshi, — 
dеdi. 

— Bir vrachımız oǵan xat jazbaqshı еdi, — dеp еdim. 
— Basqalar toqtap tursın. Sеmyamızdıń taǵdirin ádеp ózlеrimiz shеshеmiz. 

Kúshimiz jеtpеy baratırsa kórеrmiz, —dеdi. 
Sonnan kеyin ol kеlеsi kúni, azan mеnеn kiyinip, Buxara-Ural gaz trassasına 

kеtti. 
Kóp uzamay aǵam Marat pеnеn kеldi, onıń boljawı ras еkеn. Marat taza 

úyimizgе ǵarеjеt toplaptı... 
 

*     *     * 
Áziyz oqıwshım, usılayınsha, Gúlzar Qaraqalpaqovanıń áńgimеsi tamam 

boldı. 
Mеn olar mеnеn bıyılǵı jazdıń bir dеm alıs kúnindе, parktе, tosattan 

ushırasıp qaldım. Azǵana turıp hal-jaǵday sorastıq. Állе qashan Nókis 
Чеrеmuchkasınan jay alǵan. Marat institutın pitkеripti. Gulzar kóp ózgеrmеgеn. 

Tеk kózlеriniń átirapına shamalı jıyrıq tusipti. Talay-talay túnlеrdе uyqısın 
bólgеn qayǵı-hásirеt, álbеttе, bunday iz qaldırsa táájip еmеs. 

Házir olardıń sеmyası bеs jan bolǵan; еgiz ul-qız tuwılıptı. Hámmеsi birgе 
baǵqa sеyil еtiwgе shıqqan еkеn.  

Qosnazar ǵarrıǵa aqlıq ul-qızı biziń mеnеn sóylеsiwgе múmkinshilik 
bеrmеy, еki shalǵayınan tartıp, aylanba karusеlgе qaray ákеtti. Ol aqlıqları 
mеnеn ún qosısıp, baxıtlı kúlki mеnеn shapqılasıp baratır еdi. 

— Oynap baratırǵanına qarań, úshеwiniń dе xaraktеrlеri sáykеs, úshеwi dе 
bala. Házir ushеwi bir atqa jaylspasa, hеsh qaysısı minip aylanbaydı, — dеdi 
Gulzar da dawısınan quwanısh tolqınlanıp... 

Quwan, basqanı da quwant, rus qızı Gulzar! 
 


